
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	 

	Христофер Робин гэгч бяцхан хүүд нэг бамбарууш байлаа. Нэрийг нь Эдвард гэнэ. Христофер Робиныг бүр бага байхад нь түүнд Пүү нэртэй нэг хун шувуу байжээ. Христофер Робин, хун шувуутайгаа тоглохоо больсон боловч хэрэг болж магадгүй гэж бодоод Пүү нэрийг цээжиндээ хадгалаад явжээ. Тэгтэл Эдвард бамбарууш их сонин нэртэй болох юм сан гэж хэлэхэд нь Христофер Робин бодолгүйгээр тэр дороо түүнд Пүү гэж нэр өглөө. Ингэж Эдвард бамбарууш Пүү нэртэй болжээ. Энд бид «Пүүгийн» учрыг тайлбарлалаа. Одоо «Виннигийн» учрыг тайлбарлая.

	Амьтдын хүрээлэнд Винни нэртэй нэгэн хүрэн баавгай байлаа. Христофер Робин түүнд маш их хайртай байсан болохоор амьтдын хүрээлэнд оронгуутаа л хүрэн баавгай дээрээ очдог байжээ. Тэгээд Винни гэдэг баавгайгаа дандаа дурсаж байх гэж Пүү бамбаруушдаа бас Винни нэр өгчээ. Ингэж Эдвард бамбарууш Винни Пүү нэртэй болсон юм.

	Одоо та нар Винни— Пүүтэй танилцахаас гадна түүний бяцхан найз Торойтой нь танилцана, бусад найз нартай нь ч танилцана.

	 

	
НЭГДҮГЭЭР БҮЛЭГТ Винни-Пүү болон зөгийнүүдтэй танилцуулж үлгэр эхэлнэ

	 

	Эдвард баавгай энэ байна. Пүн-пүн хийтэл дагзаараа шатны гишгүүр цохилсоор Христофер Робинд чирэгдээд шатаар бууж явна. Энэ бол шатаар буух ганц арга гэж Эдвард боддог боловч заримдаа пүн-пүн хийтэл цохихоо түр азнаад бодох юм бол үнэхээр өөр арга байж болох юм гэж боддог байв. Тэгснээ өөр арга байхгүй байлгүй гэж боддог байлаа. За тэгээд, ямар ч гэсэн баавгай маань бууж ирээд та нартай танилцахад бэлэн боллоо. Винни— Пүү.

	Винни — Пүү доод өрөөнд бууж ирээд заримдаа янз бүрийн тоглоомоор тоглох дуртай, заримдаа галын дэргэд чимээгүй суугаад үлгэр сонсох дуртай байлаа. Энэ орой, 

	— Үлгэр ярина гэсэн яалаа? гэж Христофер Робин хэлэв.

	— Юун үлгэр билээ? гэж аав нь асуув.

	— Та Винни-Пүүд нэг сайхан үлгэр ярьж өгөхгүй юу?

	— Болох байлгүй. Ямар үлгэрт дуртай юм бэ?

	— Өөрийнх нь тухай. Ер нь өөрийн тухай яриулах дуртай баавгай байгаа юм.

	— Өө, мэдлээ мэдлээ.

	— За ярих уу.

	— Оролдоод үзье гэж аав нь хэлээд ярьж гарлаа.

	Эрт урьд цагт, өнгөрсөн баасан гаригийн орчим, аль эрт Винни-Пүү мистер Сандерс гэдэг нэрийн доор ойд гав ганцаараа амьдран сууж байлаа.

	— «Нэрийн доор сууна» гэсэн чинь юу гэсэн үг вэ гэж Христофер Робин асуув.

	— «Мистер Сандерс» гэж алтан үсгээр бичсэн пайз байшингийнхаа үүдэн Дээр хадсан байсан юм.

	Винни-Пүү өөрөө сайн мэдээгүй байж гэж Христофер Робин хэлэв.

	— Одоо би мэддэг боллоо гэсэн бүдүүн дуу гарав.

	— Тэгвэл үлгэрээ үргэлжлүүлье гэж би хэллээ.

	Нэг өдөр Винни — Пүү ой дотуур явж байгаад ойн цоорхойд гарч ирлээ. Нэг өндөр царс мод байна. Модны оройгоос нэг их жингэнэсэн дуу гараад байлаа.

	Винни — Пүү нөгөө царсныхаа ёроолд сууж хоёр савраараа толгойгоо салаавчлаад бодож гарав.

	Хамгийн түрүүнд «Энэ жингэнэсэн дуу нэг л учиртай. Ямар ч эзэнгүй жингэнэсэн дуу гарах ёсгүй. Жингэнээд байгаа болохоор ийм дуу гаргадаг амьтан энд байна. Жингэнэсэн дуу гаргадаг ганц амьтан бол зөгий гэдгийг би мэдэж байна» гэж Винни-Пүү дотроо бодов.

	Дараа нь бас нэлээд удаан бодсоноо: «Бал гаргахын тулд зөгий байдаг» гэж хэлэв.

	Тэгснээ босоод: «Намайг идэг гэж л бал гаргадаг юм» гэж хэлээд нөгөө мод өөд авирч эхлэв. Авираад л байж, авираад л байж, авираад л байж; Тэгж авирч байх зуураа нэг дуу дуулав.

	Тэр дуу нь:

	 

	Зөгийн баланд бамбарууш дурладаг нь

	Зүгээргүй бас хачин хэрэг шүү! вүү, вүү!

	Яагаад тэр баланд дурладаг нь

	Яриангүй бас сонин хэрэг шүү! вүү, вүү!

	 

	Цаашаа жаахан жаахан ахисаар л байв. Энэ үед бас нэг дуу санаанд нь орж ирэв.

	 

	Өөрсдөө бид нар зөгий сөн бол

	Үүрээ модны ёроолд засна даа.

	Үнэндээ тэгвэл мөн ч сайхнаа даа.

	Үйлээ эдэлж модонд мацахгүй дээ.

	(Хэрвээ зөгий бамбарууш сан бол)

	Хэрэг болгож модонд авирахгүй дээ1

	 

	гэж Пүү бамбарууш дуулав.

	Энэ үед бамбарууш маань нэлээд ядарчихсан байснаас ийм гунигтай дуу дууллаа. Тэгээд модныхоо оройг хүрэхэд ганцхан мөчир үлдээд байв. Гэтэл байдаггүй! тас няс хийгээд явчих нь тэр! «Амь авар!» гэж бархирсаар Пүү маань гурван метр шахам доошилж нисээд нэг мөчир дээр унав.

	— Би юунд гээд юм хэлэх гэтэл дахин зургаан метр хэр доошилж дараагийн мөчир дээр унав.

	— Би ердөө л.... гээд тайлбарлах гэтэл бүр арваад метр доошилж өөр нэг мөчир дээр толгойгоороо годройтон уналаа. Тэгснээ хэдэн мөчир алгасан гулгаад гурав эргэлдэн өнхөрч хамгийн сүүлийн мөчиртэй салах ёс гүйцэтгэн нэгэн өргөст бутан дээр зөөлөн унав. Энэ ч баланд дэндүү их шунаснаас боллоо гэж баавгай бодов.

	Винни-Пүү өргөст бутнаасаа мөлхөн гарч хамартаа шигдсэн өргөсийг түүж хаяад бодож гарав. Хамгийн түрүүнд Христофер Робин санаанд нь оров.

	— Намайг уу? гэж Христофер Робин итгэж ядаж, биширсэн дуугаар асуув.

	— Тийм ээ. Чамайг.

	Христофер Робин юу ч хэлсэнгүй нүд нь томорч хоёр хацар нь ягаарч байлаа.

	Тэгээд Винни-Пүү найз Христофер Робиндоо очихоор явлаа. Христофер Робин ойн нөгөө захад ногоон хаалгатай байшинд суудаг байв.

	— Сайн байна уу? Христофер аа?

	— Сайн, сайн байна уу? Винни-Пүү?

	— Чамд агаарын бөмбөлөг гэж нэг юм байдаггүй биз?

	— Бөмбөлөг өө?

	— Тийм ээ, би ирэх замдаа: Христофер Робинд агаарын бөмбөлөг гэж нэг юм байгаа бол уу гэж бодсоор явлаа Яг ингэж бодсоор ирлээ шүү.

	— Чамд бөмбөлөг ямар хэрэгтэй юм бэ?

	Винни-Пүү хүн амьтан сонсчих бий гэж ийш тийшээ харснаа савраа амандаа барьж маш аяархан «Бал» гэж шивгэнэв.

	— Чи бөмбөлгөөр бал авч чадахгүй шүү дээ!

	— Би чадна гэж Пүү хэлэв.

	Уг нь Христофер Робин үүнээс нэг өдрийн өмнө найз Торойндоо очсон юм байжээ. Тэнд зочин бүрд бөмбөлөг бэлэглэж байлаа. Христофер Робинд том ногоон бөмбөлөг оногдов. Бас туулайн нэг саданд том цэнхэр бөмбөлөг хадгалаад байсан боловч түүнийг айлд очиход дэндүү бага байна гээд гэрт нь орхисон учир Христофер Робин ногоон цэнхэр хоёр бөмбөлөгтэй болжээ.

	— Аль нь чамд хэрэгтэй вэ? гэж Пүүгээс асуув.

	Пүү савраараа толгойгоо салаавчилж тун их бодов.

	— Бал авах гэж бөмбөлөг барьж явахдаа зөгийнүүдэд мэдэгдэхгүй байх нь хамгийн чухал. Ногоон бөмбөлөг авч явбал намайг модны мөчир гэж бодоод ажиглахгүй байж магадгүй. Цэнхэр бөмбөлөг авч явбал намайг тэнгэрийн нэг хэсэг гэж бодоод бас ажиглахгүй байж мэднэ. Ингэхлээр алийг нь авах вэ гэдэг л хамгийн чухал юм даа гэж Пүү хэллээ.

	— Чамайг бөмбөлгийн дор байхыг олж харахгүй гэж үү? гэж Робиныг асуухад

	— Харж ч магадгүй, харахгүй ч байж магадгүй. Зөгийнүүдийн юу бодож байгааг мэдэх биш гэж Винни-Пүү хэлэв. Тэгээд нэг хэсэг бодсоноо би жижигхэн үүл шиг харагдахыг бодъё. Тэгвэл зөгийнүүд анзаарахгүй гэж хэллээ.

	— Тэгвэл чамд цэнхэр бөмбөлөг хэрэгтэй юм байна гэж Робин хэлэв. Ингээд энэ асуудлыг шийдэв.

	Тэгээд хоёр найз цэнхэр бөмбөлгөө аваад явлаа. Христофер Робин хэрэг болж магадгүй гэж буугаа авав. Винни-Пүү шалбаагтай газар очиж тас хар болтлоо шалбааг дотор хөрвөөв. Тэр шалбаагийг Винни-Пүү урьд нь мэддэг байлаа. Дараа нь хоёулаа бөмбөлгөө хийлж их том болгоод утсаар уяж сайн барив. Робиныг барьж байсан уяагаа тавимагц Пүү бамбарууш аажуухан дээшээ хөөрөв. Зөгийнүүдийн байгаа модны чигт очоод модноос нэлээн холхон тогтчихов.

	— Ура гэж Робин хашхирав.

	— Догь байгаа биз, би юутай адил байна? гэж Винни-Пүү дээрээс хашхирч асуув.

	— Чи бөмбөлгөөс зүүгдсэн баавгайтай адил байна гэж Робин хэллээ.

	— Хөх тэнгэр дэх бяцхан хар үүл шиг харагдахгүй байна гэж үү гэж Пүү зовнингуй асуув.

	— Адилгүй байна.

	— За яах вэ. Эндээс өөр харагдаж байж магадгүй. Тэгээд ч зөгийнүүдийн бодлыг мэдэх биш гэж Пүү хэлжээ.

	Салхигүй байгаа учир Пүү модонд ойртож чадахгүй нэг байрандаа л тогтоод байв. Бал харагдаад, үнэр нь ханхлаад байсан хэр нь Пүү хүрч чадахгүй л байна.

	Нэлээн байж байгаад Пүү дахиад Робиныг дуудав.

	— Христофер Робин гэж шивгэнэн дуудав.

	— Юу гээв?

	— Зөгийнүүд сэжиг авсан бололтой

	— Яаж байна?

	— Мэдэхгүй. Сэжиг авсан янзтай байна.

	— Балыг нь авах гэж байгааг чинь мэдсэн ч байж магадгүй.

	— Тийм ч байж магадгүй. Тэдний юу бодож байгааг мэдэх биш.

	Нэг хэсэг чимээгүй байснаа дахиад л Робиныг дуудав.

	— Христофер Робин!

	— Юу гээ вэ?

	— Гэрт чинь шүхэр бий юу?

	— Бий байх

	— Тэгвэл шүхрээ энд авчраад, байн байн над руу харж «цэ— цэ бороо орох нь шиг байна» гэж хэлээд л наашаа цаашаа яваад бай. Тэгвэл эднүүсийг залилж чадмаар байна гэв.

	Христофер Робин инээд нь хүрч «Тэнэг бамбарууш минь» гэж бодсон боловч бамбаруушдаа их хайртай болохоор тэгж чанга хэлсэнгүй, харин шүхрээ авчрахаар гэр лүүгээ явлаа.

	Шүхрээ аваад ирэхэд нь

	— Ашгүй хүрээд ирэв үү? Би бүр зовоод байсан юм. Эднүүс сэжиг авчихсан байна.

	— Би шүхрээ барих уу гэж Робин асуув.

	— Тэг, тэг. Аль вэ, жаахан хүлээзнэ. Баараггүй юм хийх хэрэгтэй. Хатан зөгийг залилах л тун амаргүй дээ. Аль нь хатан зөгий байна. Чамд тэндээс чинь харагдаж байна уу?

	— Үгүй.

	— Тусгүй л байна даа. За яах вэ, чамайг шүхрээ бариад «цэ-цэ-цэ -одоохон бороо орлоо» гэж үглээд л нааш цаашаа яваад байвал би яг үүл дуулж байгаа юм шиг бяцхан үүлний дууг дуулж чадах бүхнээ хийе... За эхэлье.

	Ингээд Робиныг бороо орох нь гэж үглээд л нааш цаашаа явж байх хооронд Винни-Пүүг ийм дуу дууллаа.

	 

	Хөх тэнгэрт хөвөн хөөрөн байгаа

	Хэсэгхэн үүл бамбарууш яасан ч биш ээ

	Хэсэгхэн үүл хөвөн хөөрөн нүүхдээ

	Хэнээс ч дутахгүй өөрийн чанга дуутай, 

	 

	Хөх тэнгэрт хөвөн хөөрөн байгаа

	Хэсэгхэн үүл бамбарууш яасан ч биш ээ

	Хэсэгхэн үүл хөвөн хөөрөн нүүхдээ

	Хэнээс ч дордохгүй омог бардам зантай

	 

	Зөгийнүүд өнөө л сэжиг авсан янзтай хэвээр дүнгэнэлдээд байв. Бяцхан үүл дууныхаа хоёр дахь бадгийг дуулж эхлэх үед зарим зөгий бүр үүрнээсээ гараад тойрч нисэх болов. Нэг зөгий үүлний хамар дээр ирж сууснаа нисээд авчхав.

	— Эй, Христофер Робин! гэж үүл хашхирав.

	— Юу гээв?

	— Би бодож бодож тун чухал юм ойлголоо. Эд чинь жинхэнэ зөгий биш байна.

	— Нээрэн үү?

	— Нээрэн, жинхэнэ биш юм. Тэгэхлээр бал нь ч гэсэн жинхэнэ бал биш байх гэж би бодож байна, тийм ээ?

	— Тэгнэ гэж үү?

	— Тэгнэ, тэгнэ. Би бууя гэж бодож байна.

	— Яаж? гэж Робин асуув.

	Винни-Пүү энэ тухай бодоогүй байлаа. Хэрэв Пүү уяагаа тавивал сүн хийгээд хэмх унана. Винни-Пүү ингэх дургүй байна. Тэгээд нэлээн удаан бодсоноо:

	— Христофер Робин, буугаа аваад бөмбөлгийг бууд. Буу чинь байна уу? гэв.

	— Байлгүй яах вэ. Гэхдээ бөмбөлгийг буудахаар цоорно гэж Робин хэлэв.

	— Чи буудахгүй бол би ойчоод эвдэрнэ гэж Пүү хэлэв. Пүүг ингэж хэлэхээр Христофер Робин учрыг ойлгож бөмбөлөг рүү тун болгоомжтой шагайж буудав.

	— Ёо! гэж Пүүг хашхирахад

	— Оносонгүй юу гэж Робин асуув.

	— Онох нь оносон. Гэхдээ бөмбөлгийг оносонгүй гэж Пүү хэллээ.

	— Уучлаарай гэж Робин хэлээд дахин буудав. Энэ удаа бөмбөлгийг оносон учир доторх агаар нь аажмаар гарч Винни-Пүү алгуурхан бууж ирэв.

	Пүү бөмбөлгийн уяанаас үргэлж дүүжилж байснаас хоёр савар нь хөшиж орхисон байв. Ингээд хоёр савар нь дээшээ сарвайсан чигээрээ хөшөөд долоо хоног илүү болж хамар дээр нь ялаа суувал «пүү, пүү» гэж үлээхээс өөр аргагүй байжээ. Үүнээс хойш түүнийг Пүү гэж хочилдог болсон юм. Тэгээд Пүү-пүү гэж дууддаг болжээ. Энэ бол пүү-пүү гэж үлээдэг Пүү бамбарууш гэсэн утгатай юм.

	 

	* * *

	 

	— Ингээд үлгэр дуусав уу гэж Христофер Робин асуув.

	— Энэ үлгэр ингээд дууслаа. Өөр бас бий.

	— Пүү бид хоёрын тухай юу?

	— Бяцхан торойн тухай, туулайны тухай та нарын бүгдийн чинь тухай бий. Чи мартчихаа юу?

	— Би санах нь санаж байна. Гэхдээ санах гэхээр мартаад байх юм.

	— Пүү, Торой хоёр Заан гөрөөс барих гэснийг...

	— Тэгээд барьсан бил үү, үгүй бил үү?

	— Үгүй.

	— Пүү тархигүй юм болохоор барьж чадаагүй. Би барьсан уу?

	— Энэ тухай үлгэрт гарна.

	Христофер Робин толгой дохив.

	— Би санаж байна. Харин Пүү мартчихсан болохоор дахиад яриулах дуртай байгаа юм. Тэгэхлээр энэ бол дурсамж биш жинхэнэ үлгэр болно.

	— Би ч бас тэгж бодож байна гэж би хэлэв.

	Христофер Робин урт амьсгаа аваад бамбаруушийнхаа хөлөөс барьж чирсээр хаалга руу явав. Робин хаалганы дэргэд очоод эргэж

	— Намайг усанд орж байхад очих уу? гэж асуув.

	— Очилгүй яах вэ.

	— Би Пүүг онохдоо гэмтээсэн юм уу, үгүй юм уу?

	— Огт үгүй.

	Робин толгой дохиод гарлаа. Тэр хоёрыг гарсан хойно Винни-Пүү пүн-пүн хийсээр шат өгсөх нь дуулдав.

	
ХОЁРДУГААР БҮЛЭГТ Пүү-пүү орсон хаалгаараа багтаж гарахгүй болсон тухай өгүүлнэ

	 

	Найз нарынхаа дунд Винни-Пүү буюу товчоор Пүү хочтойгоо Пүү-пүү гэж алдаршсан Эдвард бамбарууш маань нэгэн өглөө их л додигор, амандаа дуу аялсаар ой дундуур алхалж байлаа. Өнөө өглөө турах дасгал хийж толины өмнө байхдаа энэ дууг зохиожээ. Трала-ла гэж амандаа үглээд, байдаг чадлаар гэдийж байснаа урд хоёр савраа хойд хөлийнхөө хуруунд хүргэх гээд тра-ла-ла тра-ла-ла гэж байснаа <<Амь авар!» гэжээ. Өглөө хоолоо идээд дуугаа дахин дахин давтан дуулсаар эхнээс нь дуустал цээжилчихжээ ! Одоо тэгээд тэр дуугаа дуулж байгаа нь энэ байж. Тэр дууны үг нь:

	 

	Тра-ла-ла тра-ла-ла

	Тра-ла-ла тра-ла-ла

	Рам-рат-рат-рат-ра, му

	Рам-пат-пам-пам-па!

	 

	иймэрхүү юм байлаа.

	За тэгээд Винни-Пүү амандаа дуу гиншсээр маш баясгалантай алхалж явлаа. Өөр амьтад юу хийж байгаа бол, хэрэв би пүү биш өөр амьтан байсан бол ямар байх бол гэж бодсоор явтал нэг мэдэх нь ээ элсэрхэг газар ирсэн байлаа. Тэнд нэг том нүх байв.

	— Аан! гээд Пүү-пүү (Рам-пан-пан-пан). Хэрэв би ямар нэг юмны тухай ямар нэгэн юм мэддэг бол нүх гэдэг бол Туулай гэсэн үг, Туулай гэдэг бол найз гэсэн үг, найз гэдэг чинь намайг зочилно, миний дуулахыг сонсоно гээд л их юм бий гэж хэлэв.

	Тэгээд Пүү бөхийн нүх рүү толгойгоо шургуулаад:

	— Энд ямар нэг амьтан байна уу гэж хашхирав.

	Нүхэн дотор гэнэт шуугих сонсогдсоноо чимээгүй болчхов.

	— Энд ямар нэг амьтан байна уу? гэж би асууж байна гэж Пүү бүр чанга хашхирав.

	— Байхгүй! гэж нэг амьтан дуугарснаа: «Ийм чанга бархирсны хэрэггүй. Би эхлээд дуугарахад чинь л дуулсан»гэж хэллээ.

	— Уучлаарай. Нэг ч амьтан байхгүй гэж үү гэж Пүү асуув.

	— Нэг ч амьтан байхгүй.

	Винни-Пүү толгойгоо нүхнээс гаргаад жаахан бодсоноо энд ямар нэг амьтан байх ёстой. Ямар нэг амьтан байж байж л «хэн ч байхгүй» гэж хэлнэ гэж хэлэв. Тэгээд толгойгоо дахин нүх рүү шургуулж

	— Сайн байна уу? Чи Туулай биш гэж үү? гэж асуув.

	— Биш ээ гэж туулай шал өөр дуугаар хэлэв.

	— Энэ Туулайны дуу биш гэж үү?

	— Биш гэж би бодож байна. Биш ч байх ёстой гэж Туулай хэллээ.

	— Өө, тийм үү? гэж Пүү хэлээд толгойгоо нүхнээс гаргаж дахин бодов. Тэгээд толгойгоо дахин нүх рүү шургуулаад

	— Та, Туулай хаачсаныг хэлж өгнө үү?

	— Туулай Винни-Пүү гэдэг найзындаа очихоор явсан. Винни-Пүү бол Туулайн их сайн найз байгаа юм.

	— Тэр чинь би байна шүү дээ! гэж Пүү маш их гайхаж хэлэв.

	— Би гэдэг чинь юу гэсэн үг вэ?

	— Пүү Бамбарууш.

	— Тийм гэж үү гэж Туулай улам ч их гайхлаа.

	— Тийм, тийм. Би мөн гэж Пүү хэллээ.

	— Тэгвэл ороод ир.

	Тэгээд Пүү-пүү нүх рүү чихэлдсээр байж арай гэж оров.

	— Чиний зөв байж. Үнэхээр чи байсан байна. Чамтай уулзсандаа баяртай байна гэж Туулай хэлэв.

	— Чи хэн гэж бодоо вэ?

	— Хэнийг ч гэж мэдэхгүй байлаа. Ой дотор ямар байдгийг чи мэдэхгүй биш дээ. Гэртээ амьтан болгоныг хамаагүй оруулж болохгүй. Хашир байх хэрэгтэй, юм идэх үү?

	Өглөөний арван нэгэн цагийн орчим Пүү-пүү юм идэх дуртай байдаг. Тэгээд туулайг аяга, таваг авчирч байхыг хараад учиргүй их баярлав. Талхаа балтай идэх үү, өтгөрүүлсэн сүүтэй идэх үү гэж Туулайг асуухад Пүү-пүү хэт хөөрсөндөө болоод хоёулантай нь гэж хэлснээ хэтэрхий ховдог гэж хэлэхээс нэрэлхээд талх хэрэггүй гэв. Ингээд нэлээн удаан юу ч ярьсангүй чимээгүй болцгоолоо. Тэгснээ маш тааламжтайгаар аман дотроо дүнгэнэсээр босож үнэн сэтгэлээсээ талархаж Туулайн саврыг барьж явах болсноо хэлэв.

	— Явах гэж үү гэж Туулай эелдэгхэн асуув.

	— Би жаахан байзнаж болох байна.

	Хэрэв чи, хэрэв чамд гэж Пүү-пүү түгдэрсээр ярьж байхдаа эргэнэгээс нүдээ салгахгүй байлаа.

	Үнэндээ би ч бас гадагшаа гарах гэж байсан юм гэж Туулай хэлэв.

	— За тэгвэл би явъя, Баяртай.

	— Үнэхээр дахин юм идмээргүй байна уу? Тэгвэл баяртай.

	— Дахиад байгаа юм уу гэж Пүү-пүү их хурдан асуув.

	Туулай бүх савны тагийг авч үзээд юу ч байхгүй байна гэв.

	— Би мэдэж байсан юм гэж Пүү-пүү хэлээд — Баяртай. Би явалгүй горьгүй гэв.

	Ингээд Пүү-пүү нүхнээс гарахаар зүтгэж гарав. Урьд хоёр савраа хамаг хүчээрээ урагш нь нүхний ам руу чихэж хойд хоёр хөлөөрөө жийгээд зүтгээд байтал эхлээд хамар нь цухуйв.

	Дараа нь хоёр чих нь тэгтэл урд хөл нь... мөр нь... тэгтэл — Ай, амь авраарай. Би хаашаа ч гарч чадахгүй нь гэж сандран хашхирав.

	Энэ үед Туулай бас гадагшаа гарах гэж байсан учир том хаалгаа зайгүй байхыг хараад арын жижиг хаалгаараа гарч Пүү-пүү дээр ирэв.

	— Яав? Тээглэчхэв үү гэж Туулай асуулаа.

	— Үгүй гэж Пүү-пүү зовсон янзгүй, хөгжөөнтэй байгаа юм шиг хэлээд би амарч, юм бодож байна. Дуу дуулж байна гэв.

	— Аль вэ, савраа нааш нь, 

	Винни-Пүү савраа чадлаараа урагш нь сарвайж Туулай чангааж гарав. Чангаасаар байгаад Пүү-пүүг — ээ, ёо, ёо, ёо, өвдөж байна гэж бархиртал чангаав.

	— Чи чинь бүр гацчихсан байна гэж Туулай хэллээ.

	— Хаалга дэндүү нарийн байснаас боллоо гэж Пүү-пүү ууртай хэлэв.

	— Дэндүү их идсэнээс болж байна. Бид хоёрын нэг маань хэтэрхий их идэж байсныг би мэдээд байсан боловч хэлээгүй юм. Би л лав их идээгүй гэж Туулай хэлээд

	— За би явж Христофер Робиныг олж ирье гэв.

	— Христофер Робин ойн нөгөө захад сууж байлаа. Христофер Робин Туулайн хамт ирж Пүү-пүүг хараад «Миний дүрсгүй бамбарууш минь» гэж тун их энхрийлсэн дуугаар хэлсэн учир бүгдийнх нь сэтгэл амарчээ.

	— Туулай том хаалгаараа дахин орж гарч хэзээ ч чадахгүй болсон болов уу гэж би бодож байлаа. Тэгвэл би их л зовох байсан гэж Пүү-пүү хамраа шуухитнуулсаар хэлэв.

	— Би ч бас гэж Туулай хэлэв.

	— Том хаалгаараа дахин орж гарч чадахгүй гэж үү? гэж Христофер Робин хэлээд, — Чадахгүй яах вэ. Чадна гэв.

	— Ямар сайн юм гэж Туулай хэлэв.

	— Хэрэв бид чамайг татаж гаргаж чадахгүй бол буцааж оруулна.

	Туулай бодлогоширсон байдалтай сахлаа имэрч хэлсэн нь:

	— Хэрэв Винни-Пүүг буцаагаад оруулбал ороод ирнэ. Би түүнтэй уулзахдаа юунаас ч илүү дуртай байдаг боловч зарим амьтад ойд, зарим нь газар дор амьдрах ёстой болохоор...?

	— Чиний бодлоор бол би хэзээ ч эндээс гарч чадахгүй юу? гэж Пүү-пүү асуув.

	— Зүтгэсээр байгаад хагас биеэ гаргасан болохоор буцаж орвол хайран юм гэж Туулай хэллээ.

	Христофер Робин үүнийг зөвшөөрөн толгой дохиж

	— Гарах зам ганц байна, чиний гэдэс дундартал хүлээе гэв.

	— Хэдий хэрийн хугацаанд дундрах бол гэж Пүү-пүү зовонгуй асуув.

	— Долоо хонох байх.

	— Бүтэн долоо хоног би энд байж чадахгүй.

	— Дүрсгүй бамбарууш минь чи энд долоо хонож чадна. Харин чамайг эндээс гаргах гэдэг хэцүү байна.

	— Бид чамд ном уншиж өгч байя гэж Туулай хөгжилтэй хэлээд цас орохгүй л байгаасай гэв. Бас, найз минь чи миний гэрийн ихэнх зайг эзэлчхээд байна. Чиний хойд хоёр хөлийг алчуурын өлгүүр болговол дургүйцэхгүй биз дээ. Хоёр хөл чинь юу ч хийхгүй байгаа болохоор алчуур өлгөхөд тохиромжтой юм гэлээ.

	— Долоо хоног гэж Пүү-пүү гунигтай хэлээд хоол яах вэ гэж асуув.

	— Хурдан гэдсээ татахын тулд чи хоол идэхгүй бай, харин бид чамд ном уншиж өгч байна гэж Христофер Робин хэллээ.

	Бамбарууш шүүрс алдах гэсэн нь гэдсээрээ хэтэрхий чанга хавчуулагдсан учир чадсангүй. Тэгээд нүднээсээ нулимс дуслуулан

	— Та нар даан ч их зовлонд орсон бамбаруушийн сэтгэлийг засаж, тусалж чадах ном уншиж өгөөрэй гэв. Ингээд долоо хоногийн турш Пүү-пүүгийн өмнөд хэсэгт Христофер Робин тийм ном уншиж өгч, хойд хэсэгт нь Туулай угаасан юмаа хатааж байв. Энэ зуур бамбаруушийн гэдэс дундарсаар л байв.

	Долоо хоногийн эцэст Христофер Робин одоо боллоо гэж хэлээд Пүү-пүүгийн урд хоёр савраас чангаахад нь Туулай Христофер Робинаас чангааж, Туулайн араас хамаатан садан, найз нөхөд цөмөөрөө татацгаав.

	Пүү-пүү ай эй гээд л хашхираад байлаа. Тэгснээ гэнэтхэн шилний бөглөө бүлтрэх шиг «Пүн» гэж дуугарав. Тэгтэл Христофер Робин, Туулай, Туулайн найз нөхөд, хамаатан садан нь цөм ар тийшээ годройтон унаж тэдний бүгдийнх нь дээр Винни-Пүү суга үсрээд гарчихсан хэвтэж байлаа.

	Ингээд Пүү-пүү бүх нөхдөдөө талархан толгой дохиод амандаа, дуу гиншсээр ой дундуур яваад өглөө.

	Христофер Робин хойноос нь энхрийлэн харж «Дүрсгүй бамбарууш минь» гэж шивгэнэв.

	
ГУРАВДУГААР БҮЛЭГТ Торой Пүү хоёр анд явж хадны мангааг барих дөхнө

	Торой нэгэн том модны дунд асар том байшинд суудаг байлаа. Том мод нь ойн дунд, Торой өөрөө байшингийнхаа гол дунд сууна. Байшингийнх нь хажууханд «Зөрчигсдийг Т» гэсэн бичигтэй эвдэрхий самбар байна. Христофер Робин энэ ямар учиртай болохыг Торойгоос асуухад

	— Энэ бол миний өвөг эцгийн нэр. Манай гэр бүлийн нандин зүйл гэж хэлжээ. Ийм нэр байхгүй гэж Христофер Робиныг хэлэхэд Торой байлгүй яах вэ. Миний өвөг эцэг ийм нэртэй байсан юм. Т гэдэг нь Томми гэсэн нэрийг товчилсон юм. Томми гэдэг бол Томас гэдэг нэрийг товчилсон юм. Бас миний өвөг эцэг нэгийг нь гээчихвэл нөгөө нь үлдэнэ гэж хоёр нэртэй байсан юм гэж хэлжээ.

	— Би ч хоёр нэртэй гэж Христофер Робиныг хэлэхэд

	— Тэгэлгүй яах вэ. Хэлээгүй юу гэж Торой хэлжээ.

	Өвлийн нэгэн сайхан өдөр Торой гэрийнхээ гадаах цасыг шүүрдэж байгаад дээшээ хартал Винни-Пүү харагдав. Винни-Пүү нэг юм бодчихсон нааш цаашаа тойроод л яваад байв. Торой түүнийг дуудсан боловч Пүү-пүү дуулахгүй яваад л байжээ.

	— Пүү-пүү, юу хийж яваа юм бэ?

	— Ан хийж байна.

	— Юу агнаа вэ?

	— Нэг амьтны мөрөөр эрж явна гэж Пүү-пүү их л нууцалсан байдалтай хэлэв. Торой ойртож очоод «Ямар амьтныг?» гэж асуув.

	— Яг л үүнийг чинь би өөрөөсөө асуугаад явж байна. Ямар амьтны нь мэдэхгүй байна.

	— Юу гэж хариулъя гэж чи бодож байна?

	— Барьж автлаа хүлээнэ дээ гэж Пүү-пүү хэлснээ, — Үүнийг хараач гэж өмнөх газар луугаа заагаад, 

	— Чамд юу харагдаж байна? гэв.

	— Мөр, саврын мөр байна гэж Торой хэлээд сандарсандаа чарлав.

	— Ээ, Пүү-пүү минь, энэ Хадны Мангаа мөн үү?

	— Мөн ч байж магадгүй. Заримдаа мөн ч юм шиг, заримдаа биш ч юм шиг. Мөрөөр мэдэгдэхгүй юм гэж Пүү-пүү хэлжээ.

	Ингэж хэлээд Пүү-пүү мөрийг дагаад яваад өглөө. Торой хойноос нь харж жаахан зогссоноо араас нь гүйв. Винни-Пүү явж байснаа гэнэтхэн зогсоод цасан дээрх мөр рүү бөхийн бодлогошров.

	— Юу болов? гэж Торойн асуухад

	— Их хачин юм болж байна. Нөгөөдөх чинь хоёр болчхож. Түрүүчийн үл мэдэгдэх амьтан дээр бас нэг ирээд нийлжээ. Одоо хоёулаа болоод явж байна. Торой чи надтай цуг явахгүй юу? Эд чинь хортон амьтад ч байх юм билүү гэж Пүү-пүү хэлэв.

	Торой чихээ маажин, Баасан гариг болтол хийх юм огт байхгүй. Тэгээд ч энд жинхэнэ Мангаа байгаа юм бол тун дуртай, явна гэв.

	— Хоёр жинхэнэ Мангаа байвал гэж чи хэлэв үү? гэж Пүү-пүүг асуухад Торой баасан гариг болтол ажилгүй, ямар ч байсан ялгаагүй гэв. Ингээд тэр хоёр цуг явжээ.

	Тэнд шинэс модны жижигхэн төгөлтэй юм. Нөгөө хоёр мангаа, нээрээ л Мангаа мөн юм бол, энэ төглийг тойроод явж дээ. Пүү. Торой хоёр араас нь төглийг тойроод явав. Ингэж явах замдаа Торой өвөг эцгийнхээ амьдралаас сонирхолтойг нь ярьж явлаа. Өвөг эцэг «Зөрчигсдийг Т» нь анд явж ирээд үе мөчөө өвдөхөөр яаж эмнэдэг байсан, нас өндөр болсон хойноо амьсгаа давхцах өвчнөөс болж зовж байсан тухай зөндөө сонин юм ярьсанд Пүү-пүү, өвөг эцэг нь ямар янзтай амьтан байсан бол гэж сонирхож явна. Бас энэ мөр арай хоёр өвгийн маань мөр байж алах вий дээ, мөн байвал нэгийг нь барьж гэртээ аваачаад байлгаж болдог бол уу? Христофер Робин юу гэх бол? гэж бодож явлаа. Нөгөө хоёр мөр тасраагүй л байв...

	Пүү-пүү гэнэтхэн зог тусаж цас руу сандарсан байдалтай зааж «Хараач!» гэв.

	— Юу вэ? гэж Торой хэлээд хажуу тийшээ үсрэв. Тэгснээ айгаад үсрээгүй зүгээр дэвхэрсэн болох гээд дахин нэг хоёр удаа дороо дэвхцэв.

	— Мөр. Бас нэг амьтан ирээд нөгөө хоёртой чинь нийлжээ гэж Пүү-пүү хэллээ.

	Пүү-пүү гэж Торой хашхираад бас нэг Мангаа гэж бодож байна уу гэв.

	— Биш ээ. Мөр нь шал өөр юм. Энд хоёр Мангаа, нэг нь.... Мангаа ч юм уу эсвэл хоёр мангаа, нэг мангас ч байж магадгүй. Дагаад явъя гэв.

	Ингээд тэр хоёр жаахан айсаар эрлээ үргэлжлүүлэв. Тэр хоёрын өмнө байгаа гурван амьтан хортон дайсан ч байж магадгүй. Тэгээд Торой, өвөг эцэг З. Т нь хаана нь ч үл мэдэгдэх газар байхын оронд энд байсан болоосой гэж бодож байв. Христофер Робинтой энд гэнэт дайралдвал ямар сайхан байх бол гэж Пүү-пүү бодлоо. Тэгэхдээ Пүү-пүү Христофер Робинд их хайртай болохоороо зүгээр л дайралдаасай гэж боджээ. Тэгснээ дахиад Пүү-пүү гэнэт зог тусаж, энэ яваа насандаа үзээгүй их сандарч хамаг бие нь халуун оргисон учир хамрынхаа үзүүрийг долоов. Тэр хоёрын өмнө дөрвөн амьтны мөр бий болжээ.

	— Харав уу, Торой минь? Энэ мөрүүдийг хар. Гурван мангаа нэг мангастай болжээ. Бас нэг мангаа нэмэгдэж гэв.

	Үнэхээр тийм байна. Энэ олон мөр зарим нь дээр дээрээсээ давхцаж, хутгалдан замбараагүй болсон боловч дөрвөн хос мөр байгаа нь тодорхой байлаа.

	Торой бас хамрынхаа үзүүрийг долоосон боловч нэг их тус болсонгүй. Тэгээд сая гэнэт нэг юм санаанд орлоо. Өчигдөр хийх ёстой байгаад мартаад хийлгүй орхисон юмаа саналаа. Түүнийг маргааш хүртэл хойш тавьж болохгүй, би одоо буцалгүй горьгүй нь гэв.

	— Үдээс хойш хоёул хийчихье. Би чамтай цуг явна гэж Пүү-пүү хэлтэл

	— Үдээс хойш хийж болдоггүй ажил, өглөө хийх ёстой ажил байгаа юм гэж Торой яаран хэлээд заавал өглөө... цагаа хараадхаач, хэд болж байна? гэв.

	— Арван хоёр цаг болж байна гэж Пүү-пүү нар луу харж хэлэв.

	— Яг л арван хоёр, арван хоёр тавын хооронд хийх ёстой юм. Эрхэм найз! Пүү-пүү минь надад битгий гомдоорой гээд, — Энэ чинь юу вэ? гэтэл Пүү-пүү тэнгэр өөд харлаа. Тэгтэл дахин шүгэл дуугарав. Дуугарсан зүг том царс мод руу хартал модны мөчир дээр найз нь сууж байв.

	— Христофер Робин байна гэж Пүү-пүү хэлэв.

	— За тэгвэл одоо дажгүй гэж Торой хэлээд Робинтой цуг байхад чамд айх юм алга. Баяртай гэлээ. Тэгээд аюулаас зайлж чадлаа гэж бодоод тун их баяртай гэр рүүгээ чадлынхаа хэрээр түргэн гүйв.

	Христофер Робин модноос яаралгүй бууж ирэв. Дүрсгүй бамбарууш минь, та хоёр юу хийгээ вэ? Эхлээд чи өөрөө төглийг тойрч хоёр дахин явж, дараа нь Торой хойноос чинь гүйж очоод хоёулаа болоод дахин нэг тойрч, тэгээд та хоёр дөрвөн удаа тойрч шүү дээ гэж хэллээ.

	— Хүлээж байгаарай гээд Винни-Пүү савраа дээш нь гозойлгон сууснаа бодож гарав. Чадлынхаа хэрээр сайн бодлоо. Тэгснээ Пүү-пүү савраа нөгөө мөрөн дээр тавьж тааруулж үзэв. Үзэж үзэж хамраа хоёр дахин маажаад босож ирснээ:

	— Тийм байна, одоо л ойлголоо гэв.

	— Би усан тэнэг мангуу юм байна. Ерөөсөө тархигүй тэнэг бамбарууш л би байна гэж Винни-Пүүг хэлэхэд

	— Чи бол дэлхий дээрх хамгийн сайн баавгай гэж Христофер Робин, сэтгэлийг нь засав.

	— Нээрэн үү? гэж Пүү-пүү асуухдаа овоо тайтгарсан байлаа. Тэгснээ гэнэт бүр баясаж хоолны цаг болжээ гэж хашхирав. Тэгээд Пүү хоолоо идэхээр гэр рүүгээ явлаа.

	 

	
ДӨРӨВДҮГЭЭР БҮЛЭГТ Ийаагийн гээсэн сүүлийг Пүү-пүү олж өгнө

	Зараа өвсөөр хучигдсан ойн нэгэн хэсэгт Ийаа гэгч хөгшин саарал илжиг гүн бодолд дарагдаад урд хоёр хөлөө алцайлган толгой гилжийн зогсож байлаа.

	Заримдаа «яагаад?» гэж уйтгарлан бодно, заримдаа «ямар учраас?» заримдаа «үүнээс ямар дүгнэлт хийх вэ?» гэж бодно, заримдаа чухам юу бодож байгаагаа ч мэдэхээ больж байлаа. Ингээд Винни-Пүүгийн хүнд алхааг сонсоод түүнтэй мэндэлж хэсэг зуур юм бодохгүй байх нь ээ гэж Ийаа учиргүй их баярлав. Тэгээд сайн байна уу? гэж ерийн дүнсгэр байдлаараа асуув.

	— Чиний бие ямар байна гэж Винни-Пүү асуулаа. Ийаа толгой сэгсэрч

	— Нэг их ямаргүй. Ямаргүй байсаар удлаа гэв.

	— Ээ, хөөрхий! Аль вэ, би чамайг хараадахъя.

	Ийаа толгойгоо уйтгартай унжуулан газар ширтэн зогсоход Винни-Пүү түүнийг нэг тойрч хараад

	— Сүүл чинь яагаа вэ? гэж гайхан асуулаа.

	— Яасан байна?

	— Алга л байна.

	— Нээрэн үү?

	— Сүүл чинь нэг бол байх ёстой, нэг бол байхгүй байх ёстой. Тэгэхлээр андуураад байх юм алга. Сүүл чинь алга даа?

	— Тэгвэл юу байна?

	— Юу ч алга

	— Тэгвэл харъя гээд Ийаа саяхан сүүл байсан газар луу толгойгоо эргүүлэн харав.

	Юу ч харагдахгүй болохоор нь нөгөө тал уруугаа эргэн анх эхэлж эргэсэн газраа иртэл эргэлээ. Тэгээд болохгүй болохоор нь бөхийн хоёр хөлийнхөө завсраар харснаа «Чи үнэн хэлжээ» гээд уртаар уйтгартайяа санаа алдав.

	— Тэгэлгүй яах вэ. Би хаанаас худал хэлэх вэ гэж Пүү хэлэв.

	— Одоо ойлгомжтой боллоо. Бүх юм мэдэгдэж байна. Гайхаад байх юмгүй гэж Ийаа гунигтай хэлэхэд

	— Чи сүүлээ нэг газар мартаад орхисон байлгүй гэж Пүү-пүү хэлэв.

	— Нэг нь авсан байх ёстой гэж Ийаа хэлээд нэлээн удаан дуугүй байснаа тэгснээс гарцаагүй гэв.

	Пүү-пүү ямар нэгэн үг хэлье гэж бодсон боловч юу ч хэлж чадсангүй. Тэгээд оронд нь Ийаад хэрэг болох юм хийе гэж бодоод:

	Винни-Пүү би, чиний сүүлийг заавал олж өгнө гэж цовоо дуугаар хэлэв.

	— Их баярлалаа. Чи бусадтай адилгүй, жинхэнэ нөхөр мөн гэж Ийаа хариуллаа.

	Ингээд Винни-Пүү, Ийаагийн сүүлийг олохоор явжээ.

	Хаврын нэгэн сайхан өглөө Винни-Пүү эрэлд гарлаа. Хэсэг хэсэг сэмжин цагаан үүл хөх тэнгэрт хөвөн наадаж нарыг халхлах гэсэн мэт нарны урдуур гарч ирснээ гэнэт холдож нөгөө хэсгээ бас зугаацаг гэсэн мэт зай тавьж өгч байлаа. Үүлний ингэж наадахыг үл хайхран нар хурц шарж, жилийн турш шилмүүстэйгээ байдаг нарс мод шинэхэн ногоон навчаар хучигдсан хусны дэргэд хуучирч гандсан мэт харагдана. Ингээд Винни-Пүү нарс, гацуур модны дундуур явж лошго, арц ургасан бэлээр гарч, гол горхины эгц эргээр, хад чулуун дундуур явсаар дахин арцтай газраар гарч эцэж, өлсчихсөн арай л гэж зуун модонд ирэв. Тэр зуун модон дотор ууль шувуу байдаг байв.

	— Ямар нэг юмны тухай ямар нэг юм мэддэг амьтан байдаг бол тэр нь ууль байх ёстой. Ууль бол ямар нэг юмны тухай ямар нэг юм мэддэг гэж Винни-Пүү аман дотроо хэлэв. «Эсвэл миний нэр Винни-Пүү биш. Гэтэл би Винни-Пүү мөн. Тэгэхлээр юм болгон зүй ёсоороо байна» гэж Пүү ганцаараа ярьж байв.

	Ууль «Туулайн бөөр» гэдэг маш эртний, тансаг сайхан шилтгээнд суудаг байжээ. Үнэхээр шилтгээн биш ч байж болно. Гэхдээ үүдэн дээрээ дардаг товчтой, оосроос нь татаж дуугаргадаг хоёр янзын хонхтой байснаас Пүү-пүүд тэгж санагдсан ч байж магадгүй.

	Товчтой хонхон дор:

	 

	Онгойхгүй бол хонх дарна уу.

	 

	Оосортой хонхон дор:

	 

	Онгойхгүй бол оосрыг татна уу

	 

	гэсэн алдаа мадаг ихтэй бичиг өлгөөстэй байлаа.

	Энэ ойд Христофер Робин ганцаараа бичиж чаддаг байсан учир үүнийг бичжээ. Хамгийн ухаантай бөгөөд уншиж чаддаг өөрийнхөө нэрийг ч Ууль гэж бичдэг Ууль хүртэл ийм хэцүү олон үгийг зөв бичиж чадахгүй байсан. Зоог, зуушныхаа нэрийг ч мөн будилуулж гарсан харагдана

	Винни-Пүү хаалган дээрх энэ хоёр… бичгийг эхлээд зүүн талаас нь баруун тийш тун анхааралтай уншаад дараа нь орхигдсон үг байж магадгүй гэж баруунаас нь зүүн тийш уншив. Дараа нь хонхны товч дарж, нөгөө хонхны уяанаас татаж, хаалгыг нь хүчтэй балбан маш чанга

	— Хүүе Ууль, хаалгаа онгойлго! Би баавгай байна гэж хашхирав. Хаалга онгойн Ууль гарч ирлээ

	— Сайн уу? Пүү-пүү. Сонин юу байна?

	— Их муу байна. Миний сайн найз Ийаа сүүлээ гээчихсэн. Тэгээд их зовж байна. Сүүлийг нь яаж олох вэ? Надад туслаач, 

	— Иймэрхүү тохиолдолд дор дурдсан арга бий.

	— Дор дурдсан арга гэж юу гэсэн үг вэ? Би чинь тархи багатай баавгай. Урт үгийг ухаардаггүй юм шүү дээ.

	— Энэ бол юу хийх хэрэгтэй байна гэдгийг хэлж байгаа юм.

	— Зөвхөн үүнийг хэлж байгаа юм бол надад татгалзаад байх юм алга гэж Пүү-пүү зөвшөөрсөн янзтай хэлэв.

	— Одоо дараах зүйлүүдийг хийнэ.

	Нэгдүгээрт шан зарла. Дараа нь...

	Байзнаарай гэж Пүү-пүү савраа дээш өргөн

	— Бид юу хийх хэрэгтэй гэнэ вэ? Яг хэлэх гэж байхдаа чи найтаах юм даа гэв.

	— Би найтаагаагүй шүү

	— Үгүй, чи найтаасан.

	— Уучлаарай Пүү-пүү минь, би найтаагаагүй. Өөрөө найтааснаа мэдэхгүй найтааж болохгүй биз дээ.

	— За яах вэ. Хэн ч найтаагаагүй байхад хэн найтаасныг яаж мэдэх вэ, болохгүй.

	— Би эхлээд «Шан зарла» гэж хэлсэн.

	— Чи дахиад л найтаалаа шүү дээ.

	Шан гэж Ууль их чанга хэлэв. Бид Ийаагийн сүүл олсон амьтнаа шагнана гэж зарлал дээрээ бичье.

	— Одоо л ухаарч байна гэж Пүү-пүү толгой дохив. Шагналын тухайд гэвэл гэж Пүү-пүү санаашрангуй хэлээд яг одоо л өглөөний энэ үед би нэг жаахан юм идвэл... гэж хэлээд Ууль шувууны гэрт байгаа эргэнэг рүү харж ердөө л нэг балга өтгөрүүлсэн сүү эсвэл нэг балга бал ч яах вэ гэж бодож байлаа.

	— За бид зарлалаа бичээд ойд энд тэндгүй наая гэж Ууль хэлэв.

	— Балга бал эсвэл... эсвэл олдохгүй ч байсан яах вэ гэж Пүү-пүү аман дотроо шивгэнэж байснаа уртаар санаа алдаад Уулийн яриаг сонсох гэж тун их чармайв.

	Ууль яриад л байж, яриад л байж. Урт урт үгийг улам олон оруулж ярьсаар байгаад эхэлсэн газраа эргэж ирэв. Тэгээд энэ зарлалыг Христофер Робин бичих ёстой гэж хэлжээ.

	— Манай үүдэн дээрх бичгийг Христофер Робин бичсэн юм. Чи үзсэн биз дээ, Пүү-пүү?

	Пүү-пүү Уулийг ярьж байх хооронд нүдээ аниад «тийм, тийм» эсвэл. «үгүй, үгүй» гэж ээлжээр хэлж байв. Сүүлийн үед «тийм, тийм» гэдгийг нь баахан хэлчихсэн болохоор одоо учрыг нь ч олсонгүй «үгүй, огт үгүй» гээд л байв.

	— Чи хараагүй гэж үү? гэж Ууль гайхан асуугаад одоо гараад харъя гэв. Ингээд тэр хоёр гадагшаа гарав. Пүү-пүү товчтой хонх түүний доорх бичиг, оосортой хонх түүний доорх бичиг хоёрыг хоёулыг нь харав. Оосортой хонхыг харах тусам нэг л газар үзсэн санагдаад байв. Бүр өмнө, өөр газар үзсэн шиг санагдаад байлаа.

	— Аятайхан оосор байгаа биз, тийм үү? гэж Ууль асуув. Пүү-пүү зөвшөөрч толгой дохив.

	— Энэ чинь надад нэг л танил санагдаад байна. Гэвч юу билээ гэдгийг санахгүй байна. Чи хаанаас аваа вэ?

	— Би нэг өдөр ойд явж байтал энэ, нэг бутанд өлгөөтэй байсан. Тэгэхлээр нь би энд ямар нэг амьтан байдаг юм байна гэж бодоод хонхыг нь дарлаа гэж энэ оосрыг татсан юм. Тэгтэл чимээгүй байгаад байхаар нь арай чанга татсан чинь сугараад гараад ирлээ. Тэгээд эзэнгүй юм шиг байхаар нь би гэртээ аваад ирсэн гэв.

	— Ууль гэж Пүү-пүү баясгалантай хэлээд чи андуурсан байна. Энэ оосор миний найзад тун их хэрэгтэй гэв.

	— Хэнд?

	— Ийаад, миний хайрт найз Ийаад. Ийаа, Ийаа үүнд тун их хайртай.

	— Хайртай гэнэ үү?

	— Үүнд чинь дасчихсан юм гэж Пүү-пүү гунигтай хэлжээ.

	 

	* * *

	 

	Ингэж хэлээд Пүү-пүү нөгөө оосрыг авч Ийаад аваачиж өгөв. Христофер Робин түүнийг байдаг газарт нь хадаад өгсөнд Ийаа жигтэйхэн баярлаж сүүлээ шарван ой дундуур давхив. Тэгэхлээр нь Винни-Пүү бас сэргэн хөгжиж харьж жаахан юм идэхээр гэр рүүгээ гүйжээ.

	Хагас цагийн дараа амаа арчаад омог бардам:

	— Сүүл хэн олсон бэ?

	«Би» гэж Пүү хэллээ.

	Үдээс хойхон хоёр цагийн хавьцаа (үнэндээ арван нэгд арван тав дутуу байжээ). Сүүлийг Пүү, би олжээ! гэж дуулав.

	 

	
ТАВДУГААР БҮЛЭГТ Торой заан гөрөөс үзнэ

	Нэг өдөр Христофер Робин, Винни Пүү, Торой гурав цуг ярилцан сууж байснаа Робин аман доторх идэж байсан юмаа залгичхаад огт санаандгүй юм шиг

	— Би өнөөдөр заан гөрөөс үзсэн гэж Торойд хэлэв.

	— Юу хийж байна?

	— Зүгээр сэлгүүцэж явсан. Намайг хараагүй байх.

	— Би бас нэгийг харсан. Тэр лав мөн байх. Биш ч байж магадгүй гэж Торой хэллээ.

	— Би ч бас гэж Пүү-пүү хэлээд Заан гөрөөс гэж ямар амьтан байдаг бол гэж дотроо гайхаж байлаа.

	— Тэр чинь дандаа дайралддаггүй юм гэж Христофер Робин хайхрамжгүй хэлэв.

	— Ялангуяа одоо гэж Торой нэмэв.

	— Ялангуяа жилийн энэ улиралд гэж Пүү-пүү бас нэмэрлэв. Тэгээд тэр гурав янз бүрийн юм ярилцаж байтал, Пүү-пүү Торой хоёрын гэр рүүгээ явах цаг болжээ. Тэр хоёр о эхлээд зуун модны хажуугийн нарийн зөргөөр явахдаа юу ч ярьсангүй дуугүй явцгаав. Горхи дээр очоод чулуун дундуур дамжин гарах гэж бие биедээ тусалж цаашаа хоёулаа зэрэгцээд явж болохоор болмогц их л нөхөрсөг байдлаар элдвийн юм ярилцав. Тэгж яваад Торой

	— «Юу хэлэх гэж байгааг минь мэдэж байна уу?» гэж асуухад Пүү-пүү

	— «Би бас яг тэрийг бодож байна» гэж хариулав. Тэгэхээр нь Торой

	— «Гэвч нөгөө талаас нь үзвэл Пүү-пүү минь, бид мартаж болохгүй» гэж хэллээ.

	— Үнэхээр тийм, би түр зуур мартаж орхиж. Тэгээд тэр хоёр Зургаан нарсны дэргэд ирэв. Пүү-пүү ийш тийшээ болгоомжлон харж тэр хоёрын яриаг хэн ч сонсоогүйг мэдээд маш их баясгалантай дуугаар:

	— Торой би нэг юм бодож оллоо гэв.

	— Юу бодож олов?

	— Би заан гөрөөсийг барья гэж бодлоо. Ингэж хэлэхдээ Пүү-пүү хэд хэдэн удаа толгойгоо дохин Торой лав «яаж?», «Пүү-пүү чи чадахгүй» гэх юм уу, эсвэл иймэрхүү л юм хэлнэ гэж хүлээж байтал харин Торой юу ч хэлсэнгүй. Гэтэл Торой өөрөө түрүүлж үүнийг бодож олдог байж гэж, бодож байлаа.

	— Би түүнийг барина гэж Пүү-пүү хэлээд нэлээд бодсоноо зангаар барина. Их уран нарийн хийх хэрэгтэй. Торой чиний тусламж хэрэгтэй гэв.

	Торой, нэлээд тайвширсан, баярласан дуугаар:

	— Пүү би заавал тусална. Харин яаж хийх вэ! гэв. Пүү-пүү:

	— Харин тийм ээ, яаж хийх вэ гэдэгт л хамаг учир байна. Тэгээд хоёул суугаад бодов.

	Их гүнзгий нүх ухъя гэж Пүү-пүү бодлоо. Заан гөрөөс явж байгаад тэр нүхэнд унана. Тэгэхээр нь...

	— Яалаа гэж? Торой асуув.

	— Юу яалаа гэж? гэж Пүү-пүү асуулаа.

	— Яалаа гэж тэр чинь нүхэнд унах юм бэ?

	Пүү-пүү савраараа хамраа маажсанаа:

	— Заан гөрөөс бороо орох нь уу гэж дээшээ тэнгэр харан аман дотроо дуу аялж яваад, гүнзгий нүх рүү ойчтолоо түүнийг анзаарахгүй. Нэгэнт унасан хойно мэдлээ ч гэсэн оройтно.

	— Энэ ч их л сайн арга байна. Хэрэв тэр үед бороо орж байвал яах вэ? гэж Торой асуув.

	Пүү-пүү дахин хамраа маажиж, энэ тухай бодож амжаагүй байна гэлээ. Тэгтэл дорхноо баясаж хэрэв бороо орж байвал заан гөрөөс мөд бороо зогсох нь үү, үгүй юу гэж дээшээ харна. Тэгэхээрээ бас л гүнзгий нүхэнд унатлаа түүнийг харахгүй. Нэгэнт унасан хойно мэдлээ ч гэсэн оройтно гэв.

	— Одоо бүгд ойлгомжтой боллоо. Энэ бол тун сайн арга юм гэж Торой хэллээ.

	Пүү-пүү үүнийг сонсоод их баярлан Заан гөрөөсийг аль хэдийн барьчихсан юм шиг бодож байв. Гэвч нэг зүйлийг, хаана их гүнзгий нүхээ ухах вэ? гэдгийг бодолгүй орхисон байлаа.

	Торой Заан гөрөөсний яг өмнө хамар дор нь ухвал хамгийн сайн, тэгвэл дороо унаад ирнэ гэв.

	— Тэгвэл тэр чинь бидний нүх ухаж байхыг харна шүү дээ гэж Пүү-пүү хэлэв.

	— Яалаа гэж. Тэр чинь дээшээ харж байна шүү дээ.

	— Хэрэв гэнэт доошоо харвал яах вэ?

	Тэгвэл бидний хийж байгаа юмыг тааварлаж магадгүй гэж Пүү-пүү хэлээд юм бодов. Тэгснээ

	— Энэ бол миний бодсон шиг тийм хялбар зүйл биш байна. Ийм ч учраас энэ заан гөрөөснүүд ийм ховор дайралддаг юм байна гэж Пүү-пүү гунигтай хэллээ.

	— Нээрэн тийм гэж Торой зөвшөөрөв. Тэр хоёр санаа алдан сууж байснаа босоцгоолоо. Тэгээд бие биедээ наалдсан өргөсийг авч хаяад дахин сууцгаав. Пүү-пүү энэ үед «би юмыг олигтойхон бодож чаддаг сан бол.... »гэж бодсоор байлаа. Юм сэтгэж чаддаг ухаантай сан бол Заан гөрөөсийг барьж болно гэж Пүү-пүү бодож байв.

	Чи намайг барих гэж байна гэж бодъё. Тэгвэл чи яах вэ? гэж Пүү-пүү Торойгоос асуув.

	— Би ингэнэ. Би эхлээд занга тавина. Занган дотроо ваартай бал хийнэ. Тэгэхээр чи балын үнэрээр яваад занганд орно гэж Торой ярив.

	— Тийм ээ, би тийшээ очно гэж Пүү-пүү сэтгэл хөдлөн хэлэв. Гагцхүү өөрийгөө гэмтээхгүйн тулд их болгоомжтой ороод ваартай балыг авч, эхлээд вааран дотор бал байхгүй юм шиг зөвхөн амсрыг нь долооно. Тэгээд нэлээн цаашаа холдож энэ тухайгаа бодно. Дараа нь эргэж ирээд ваарын дундаас нь долоож эхэлнэ. Тэгээд гээд цааш нь ярих гэтэл, 

	— За энэ ч яах вэ. Тайвшир. Хамгийн гол нь чи занганд орж би барих ёстой. Одоо хамгийн түрүүнд Заан гөрөөс юунд дуртай вэ? гэдгийг мэдэх хэрэгтэй. Царсны боргоцойнд дуртай байх, тийм үү? Бидэнд зөндөө их олдоно. Эй, Пүү-пүү сэрээрэй гэж хашхирав.

	Энэ үед Пүү-пүү сайхан мөрөөдөлд автагдчихаад сууж байсан учир Торойн дуудахад цочиж үсрэн босов. Тэгээд, боргоцойноос бал нь илүү хүчтэй татна гэж хэллээ. Торой, боргоцой нь илүү гэж бодож байсан болохоор хоёул хэрэлдэх дөхөв. Гэтэл Торой занганд боргоцой тавих болбол өөрөө боргоцой түүх болно. Харин зөгийн бал тавивал Пүү-пүү гэрээсээ бал авчирч тавина гэж бодоод «За яах вэ. Зөгийн бал тавья» гэж хэлэв. Яг энэ үед Пүү-пүү бас энэ тухай бодож амжаад «3а тэгвэл боргоцой тавья» гэж хэлэх гэтэл Торой нь түрүүлээд хэлчихжээ.

	— Зөгийн бал гэж Торой аль хэдийн шийдчихсэн юм шиг хэлээд

	— Би нүх ухаж байя. Чи яваад бал аваад ир гэв.

	— Тэгье гээд Пүү-пүү гэр рүүгээ явлаа. Пүү-пүү гэртээ оронгуут шүүгээ рүүгээ очиж, сандал дээр гараад дээд талын нүднээс нэг том ваартай бал авлаа. Ваарын дээр «бал» гээд томоор бичсэн байв. Гэсэн ч Пүү-пүү мөн үү, биш үү гэдгийг лавтай мэдэх гэж цаасан таглааг нь авч харав. Үнэхээр бал мөн байлаа.

	— Итгэж болохгүй Балтай яг адил өнгөтэй бяслаг байдаг гэж ахын ярьж байсныг мартаагүй байна гэж Пүү-пүү хэлээд мөн үү, биш үү гэдгийг мэдэхийн тулд нэг сайн долоогоод авав. Эргэлзээгүй мөн байна. Хэн нэг нь тоглоом болгож ёроолд нь бяслаг хийчхээгүй бол ваар дүүрэн бал байв. Заан гөрөөснүүд бас над шиг бяслагт дургүй байж магадгүй, тийм учраас ёроолд нь хүртэл үзье... Тэгээд уртаар санаа алдаад миний зөв байна. Ёроолдоо хүртэл цэвэр бал байсан байна гэж хэлэв.

	Үүнийг сайн мэдэж аваад Пүү-пүү ваараа аваад занган дээрээ очив. Торой их гүнзгий нүхэн дотроосоо шагайж «авчрав уу?» гэж асуув. Пүү-пүү, авчирсан. Гэхдээ дүүрэн биш юм гээд Торойд өглөө. Торой түүнийг аваад «чамд байгаа нь ердөө л энэ үү»? гэв. Пүү-пүү «тийм» гэлээ. Үнэхээр ч тийм болжээ. Ингээд Торой ваартай балаа нүхэн дотроо тавьчхаад өөрөө гарч ирлээ. Тэгээд хоёул харихаар явав.

	Пүү-пүүгийн гэрийн гадаа ирээд Торой:

	— Сайхан нойрсоорой. Харин маргааш өглөө зургаан цагт хусны дэргэд уулзамз. Тэгээд хэчнээн Заан гөрөөс барьснаа үзье гэв.

	Зургаан цагт. Чамд олс бий юу?

	— Байхгүй. Чамд ямар хэрэгтэй юм бэ?

	— Гэр рүүгээ хөтлөөд аваачихгүй юу

	— Аа, тийм үү. Заан гөрөөс исгэрэхээр дагаад явдаг гэж би боддог юм.

	— Зарим нь ч явна л даа. Зарим нь үгүй. Яахыг нь мэдэх аргагүй. За сайхан нойрсоорой!

	— Баярлалаа. Сайхан нойрсоорой Винни-Пүүг унтах гэж байхад Торой шогшоод харьчихав.

	Хэдэн цагийн дараа өглөө болох дөхөж байтал Пүү-пүү гэнэт сэрэв. Бие нь нэг л эвгүй суларчихсан юм шиг байлаа. Пүү-пүү үүнээс өмнө ийм байдалд орж байсан, яагаад тэгдгийг сайн мэддэг байжээ. Өлсчхөөд тэр. Тэгээд сандал авч шүүгээ рүү очоод дээд талын тавиур дээрээс юм авах гэтэл юу ч байсангүй.

	— Ямар хачин юм бэ? Ваартай бал байсан юм сан. Дээр нь «Бал» гэж бичээстэй ваар пиг дүүрэн бал байсан юм. Хачин юм даа гэж бодлоо. Бал хаана байж болох вэ гэж бодон аман дотроо дуу аялсаар тасалгаа дотуураа холхин явав. Дууны үг нь:

	 

	Бал шиг л бал байсан юм

	Бамбарууш надад байсан юм.

	Байх байхдаа вааран дээрээ

	Бал гэж бичээстэй байсан юм.

	Хаашаа тэр алга болчхов оо!

	Бал шиг амттай бал байсан юм.

	Ваарын амсраар дүүрэн байсан юм.

	Хаашаа алга болсныг нь үзсэнгүй.

	Харсаар суугаад би ч мэдсэнгүй

	Хачин гайхалтай юм болчихлоо!

	 

	Энэ дуугаа гурав дахин дуултал гэнэт хамаг юмаа санав. Заан гөрөөс барих гэж балаа занганд тавьсан шүү дээ.

	— Аа, яа яа. Заан гөрөөс, заан гөрөөс гэсээр ийм болж байна гэж хэлээд дахин унтахаар хэвтлээ.

	— Гэвч Пүү-пүү унтаж чадсангүй. Унтах гэж хэчнээн хичээх тусам нойр нь улам хулжаад байв. Тэгээд Пүү-пүү хонь тоолох гэж оролдов. Зарим үед овоо тус болдог боловч энэ удаа тус болсонгүй.

	Тэгэхээр нь заан гөрөөс тоолох гэв. Тэгтэл, тоолсон заан гөрөөс болгон Пүү-пүүгийн ваартай бал руу очиж бүгдийг идээд байгаа юм шиг нүдэнд нь харагдах болов. Пүү-пүү хэдэн хором хөдлөлгүй хэвтсэнээ таван зуун наян долоо дахь заан гөрөөс: «Их аятайхан бал байна. Би ийм бал ер идэж байгаагүй» гэж хэлээд ваарыг нь долооход тэссэнгүй босож гэрээсээ гараад өнөөх Зургаан Нарсны зүг шууд гүйлээ.

	Нар орноосоо босоогүй байсан боловч мөдхөн хучлагаа хуу тийрэн босоод ирнэ гэж хэлэх гэсэн шиг Зуун Модны дээгүүр үүр хаяарч байв. Үүрийн гэгээнд Зургаан Нарс уйтгартай харагдаж, нөгөө их гүнзгий нүх маань улам ч гүнзгий харагдаад ёроолд нь байгаа Пүү-пүүгийн ваартай бал сүүдэр мэт хачин юм сүүмийнэ. Гэвч Пүү-пүүг ойртож очиход өөдөс нь балын сайхан үнэр ханхийхэд Пүү-гийн хорхой хүрч хэл амаа долоож эхэллээ.

	Ваар луу хошуугаа хийгээд:

	— Хайран юм, хайран юм. Заан гөрөөс л идчихжээ гэж хэлснээ жаахан бодож:

	— Үгүй би өөрөө идчихсэн шүү дээ, мартчихаж гэв.

	Үнэндээ, ихэнхийг нь идчихсэн. Гэвч ёроолд нь одоо жаахан үлдсэн байна. Пүү толгойгоо ваар луу чихээд долоож гарав. Энэ үед Торой бас сэржээ. Сэрэнгүүтээ «Хэш!» гэж шивгэнэв. Тэгснээ дэлээд зоригтойгоор «За яах вэ» гэснээ бүр ч зориг орж: «Барих л болно доо» гэж хэлэв. Гэвч түүний хамаг бие нь чичирч заан гөрөөс гэдэг аймшигт үг чихэнд нь дүнгэнээд байлаа.

	Заан гөрөөс гэдэг ямар байдаг бол?

	Их ууртай болов уу?

	Шүгэлдэхэд дагаад явдаг бол уу? Дагаад явдаг бол яасан шиг явдаг бол? Гахайнд хайртай болов уу?

	Хайртай бол гахайнуудыг ялгаж мэддэг бол уу?

	Гахайнд муу байлаа гэхэд Зөрчигсдийг Томас гэдэг өвөг эцэгтэй бяцхан торойг ялгаж таних бол уу?

	Торой энэ бүх асуултад хариулж чадсангүй. Тэгээд бас цаг орчмын дараа амьдралдаа анх удаа заан гөрөөс үзэх гэж байдаг.

	Пүү цуг явах нь гарцаагүй. Тэгэхээр хоёулаа явахад аятайхан боловч заан гөрөөс торой, бамбарууш хоёрт муу байвал яах вэ? Толгой өвдлөө гээд Зургаан Нарс руу очихгүй байдаг юм бил үү? Гэтэл өнөөдөр сайхан өдөр болж, заан гөрөөс занганд ороогүй байвал дэмий орондоо хэвтэж хайран цагаа алдах юм. Яах вэ?

	Тэгтэл санаанд нь нэг овоо ухаалаг бодол орж ирэв. Зургаан Нарс руу болгоомжтой очиж, занганд заан гөрөөс байгаа эсэхийг мэдэхийн тулд нүх рүү сэмхэн шагайна.

	Заан гөрөөс орсон байвал буцаж хариад орондоо орчихно. Ороогүй байвал харихгүй.

	Ингээд Торой явлаа. Эхлээд нэг ч заан гөрөөс ороогүй гэж бодлоо. Тэгснээ орсон байх. Лав заан гөрөөс байгаа гэж бодов. Занганд ойртох тусам байгаа гэдэгт бүрэн итгэв. Яагаад гэвэл тэнд заан гөрөөсний дуу гарч байгаа нь дуулдав.

	— Ээ, яадаг билээ! гэж Торой аман дотроо хэлэв. Эргээд зугтдаг юм уу гэж бодлоо. Гэтэл нэгэнт тийм ойрхон ирсэн болохоор заан гөрөөсийг үзмээр санагдана. Тэгээд нүхний амсар луу аяархан очиж өнгийн харав...

	Энэ үед Винни-Пүү нөгөө ваараа толгойноосоо гаргаж авах гэж ноцолдсоор байв. Толгойгоо сэгсрэх тусам нь ваар улам гүн орж байлаа. Пүү-пүү «хүүе, та минь туслаач» гэж хашхирч байсан боловч нэмэр болсонгүй. Тэгээд Пүү-пүү ямар нэгэн юм толгойгоороо дэлсэж ваараа хагалах гэв. Гэтэл юу ч олж харахгүй болохоор тус алга. Нүхнээс гаръя гэх нь ээ ваараас өөр юм харахгүй замаа олохгүй байв. Тэгээд бүр зовж гүйцээд толгойгоо дээш нь болгож цөхрөн гасалсан дуугаар орилов.

	Яг энэ үед нь Торой нүх рүү шагайжээ.

	— Амь авар! Амь авар! гэж Торой дуу алдаад: Заан гөрөөс, аймшигт заан гөрөөс! гэж орилсоор өсгийгөө гялалзуулан гүйв. Гүйж явахдаа «Амь авар! Амь авар! Ай бүү үзэгд! Яана аа, яасан айхавтар юм! Яана аа! Аа-аа!» гэж орилсоор байлаа. Тэгж орилж бархирч гүйсээр Христофер Робиныд ирэв.

	Христофер Робин дөнгөж босож байлаа.

	— Юу болов? Торой минь гэж асуув

	— З-З-Заан гөрөөс, ай-ай-аймшигт заан гөрөөс! гэж амьсгаадан хэлж чадахгүй байлаа.

	— Хаана тэр вэ?

	— Тэнд гэж нэг савраар заав.

	— Ямар шүү амьтан байна?

	— Нэг их том толгойтой. Тийм том толгойтой амьтан ерөөс байхгүй. Их аймаар, юутай ч адилгүй.... Юутай адил юм бэ?... Их том.... Ваартай адилхан толгойтой.

	— За яах вэ гэж Христофер Робин гутлаа өмсөнгөө хэлээд очиж үзье, явцгаая гэв.

	Христофер Робинтой цуг явах юм болохоор Торой зоригтой байлаа. Тэгээд тэр хоёр явлаа. Нэлээн ойртож очоод Торой нь:

	— За тэр! сонсож байна уу? гэж айсан дуугаар асуув.

	— Нэг юм дуугараад байх шиг байна гэж Христофер Робин хэлэв. Энэ үед Винни-Пүү нэг модны үндэс олоод ваараа хагалах санаатай тэр үндсийг толгойгоороо цохиж байв.

	— За тэр! Аймаар байгаа биз гэж Торой хэлээд Христофер Робины гараас чанга барив.

	Христофер Робин гэнэт инээд алдаж тун их инээв. Түүний инээж байх хооронд «Заан гөрөөс» толгойгоороо чанга гэгч модны үндэс цохив. Тэгтэл тар хийж ваар хагараад дотроос нь Винни-Пүүгийн толгой гарч ирлээ.

	Тэгтэл Торой өөрийгөө би чинь шал тэнэг торой юм гэж бодоод тун их ичиж тэр чигээрээ гэр рүүгээ гүйж очоод толгой өвдлөө гээд хэвтээд өгөв. Христофер Робин, Пүү-пүү хоёр өглөөний хоолоо идэхээр гэр рүүгээ цуг явлаа.

	— Бамбарууш минь, би чамд их хайртай гэж Христофер Робиныг хэлэхэд

	— Би ч бас гэж Пүү-пүү хэллээ.

	 

	
ЗУРГААДУГААР БҮЛЭГТ Ийаа төрсөн өдрийнхөө ойгоор хоёр бэлэг авна

	Хөгшин саарал илжиг Ийаа, горхины эрэг дээр зогсоод усанд өөрийнхөө дүрсийг харж:

	— Аймаар юм, аймаар юм гэдэг энэ юм даа гэв.

	Тэгээд эргэж горхи уруудаж нэлээн яваад нөгөө эрэг дээр нь гарав. Нөгөө эргээр нь өгсөж түрүүчийн зогсож байсан газрынхаа харалдаа ирлээ. Тэгээд дахин усанд өөрийгөө харав. Яг л миний бодсоноор байна. Энэ талаас нь хараад ч дээрдэх юмгүй гэж ч санаа алдав. За энэ ч яах вэ. Хэнд ч хамаагүй. Зүрх өвдмөөр, аймшигтай юм гэдэг л энэ гэж ярьж байтал ар дахь бутан дотор нь чимээ гарч Винни-Пүү гарч ирлээ:

	— Сайн байна уу, Ийаа? гэхэд

	— Сайн, сайн байна уу, Пүү-пүү? гэж Ийаа руу царайлан гунигтай хэлээд Сайн ч гэж, сайн гэдэгт би эргэлзэж байна гэв.

	— Яав? юу болоов?

	— Яагаа ч үгүй, Пүү-пүү. Зүгээр.

	Бид чадахгүй. Заримд нь тохиолдох ч үгүй.

	— Юу чадахгүй гэж? гэж Пүү-пүү хамраа арчин дахин асуув.

	— Цэнгэл. Дуу бүжиг. Ялмын бут тойрон гар гараасаа хөтлөлцөөд бүжих.

	— Аан гэж Пүү-пүү хэлээд юм бодож нэлээн байзнаж байгаад Ялмын бут гэдэг чинь юу юм бэ? гэж асуув.

	— Bon — hommу2 гэж Ийаа гунигтай хэлээд энэ бол Bon hommy гэдэг франц үг. Би гомдол гаргаж байгаа ч юм биш. Гэхдээ ийм л байгаа юм гэж үглэж байлаа.

	Пүү-пүү том чулуун дээр суугаад үүний учрыг олох гэж бодов. Түүнд энэ нь оньсого шиг санагдаад байлаа. Пүү-пүү маш бага ухаантай бамбарууш болохоороо оньсого таахдаа хэзээ ч сайн байгаагүй билээ. Тэгээд оронд нь дуу дуулав.

	 

	Үглээ шаазгай юу? Шаазгай үглээ юу?

	Үүний ялгааг олох юм сан.

	Ангаахай хэдий нисэж чадахгүй ч, 

	Аргагүй л шувуу мөн дөө.

	Таавар оньсого надаар таалгавал

	Тайлж би ингэж хэлнэ дээ.

	 

	Энэ бол эхний бадаг нь. Пүү-пүү дуугаа дуулж дуусахад Ийаа энэ дуу тусгүй санагдлаа гэж хэлээгүй учир Пүү-пүү хоёрдугаар бадгийг нь тун дуртай дуулж өгөв.

	 

	Үглээ шаазгай юу? Шаазгай үглээ юу?

	Үүний учрыг олох юм сан

	Жараахай хэдий залгиж чаддаггүй ч

	Загас л гарцаагүй мөндөө

	Таавар оньсого надаар таалгавал

	Тайлж би ингэж хэлнэ дээ.

	 

	Гэтэл Ийаа юу ч хэлэхгүй байгаад байхаар нь Пүү гуравдугаар бадгийг нь аман дотроо аяархан дууллаа.

	 

	Үглээ шаазгай юу? Шаазгай үглээ юу?

	Үүний ялгааг олох юм сан, 

	Дэгдээхэй хэдий дэвхэрч чадахгүй ч

	Тэгэхдээ л тахиа мөн дөө

	Таавар оньсого надаар таалгавал

	Тайлж би ингэж хэлнэ дээ.

	 

	— Зүйтэй дуул, дуул. Бата-та-та-та-та энд бид цуглаж дуу дуулж тоглоно. Хөгж, тогло гэж Ийаа хэлэв.

	— Тэгье гэж Пүү-пүүг хэлэхэд

	— Зарим нь чаддаг юм гэж Ийаа хэлэв.

	— Чи яав, юу болоо вэ?

	— Юу болсон юм?

	— Чи их гунигтай дүнсгэр байх юм.

	— Гунигтай гэнэ үү? Яагаад би гунигтай байх билээ. Өнөөдөр чинь миний төрсөн өдөр. Хамгийн сайхан өдөр.

	— Чиний ой болж байгаа юм гэж үү? гэж Пүү-пүү учиргүй их гайхаж асуув.

	— Тэгэлгүй яах вэ. Чи мэдээгүй юу? Надад бэлэглэсэн энэ бүх бэлгийг хар гэж Ийаа урд хөлөөрөө ийш тийш нь заалаа. Миний ойд зориулсан бялуу боовыг харахгүй юу. Ягаан чихрээр чимж, олон лаа хатгасан байгаа биз гэв.

	Пүү-пүү баруун зүүн тийшээ харснаа

	— Бэлэг, бялуу боов чинь хаана байна? гэж асуулаа.

	— Байхгүй байна гэж үү?

	— Байхгүй л байна.

	— Тийм ээ, байхгүй.

	Би тоглосон юм гээд Ийаа ха-ха гэж инээв. Пүү-пүү бүр гайхаж хоцроод толгойгоо маажин, өнөөдөр үнэхээр чиний ой юм уу гэж асуув.

	— Тэгэлгүй яах вэ.

	— За тэгээд чамд баяр хүргэж энэ өдөр чамд аз жаргал авчраасай гэж ерөөе.

	— Чамд бас энэ өдөр аз жаргал авчраасай гэж ерөөе, Пүү-пүү бамбарууш минь.

	— Өнөөдөр чинь минийх биш, чиний ойн өдөр шүү дээ.

	— Тийм, минийх.

	— Гэтэл, чи надад аз жаргал ерөөгөөд байх юм.

	— Яагаад тэгж хэлж болохгүй гэж? Миний ойн өдөр чи аз жаргалгүй байя гэж бодож байгаа юм уу?

	— За, за одоо л ойлголоо.

	— Би ингэж бэлэг ч байхгүй, бялуу боов ч байхгүй, лаа ч байхгүй, тоох амьтан ч байхгүй байх гэж. Ийм хувь заяагүй амьтан юм. Одоо боллоо. Харин бусад нь ийм болох юм бол... Пүү-пүү үүнээс цааш тэсвэрлэсэнгүй. «Хүлээж байгаарай» гэж Ийаад хашхиран хэлээд гэр рүүгээ байдаг чадлаараа гүйв. Ийаад дараа л жинхэнэ бэлэг өгөхийг бодъё. Харин одоохон ямар нэг юм бэлэглэе гэж Пүү-пүү боджээ. Пүү-пүү гэрийнхээ гадаа иртэл, Торой тэдний хонхыг дарах гээд нуруу нь хүрэхгүй үсэрч байв.

	— Сайн уу, Торой?

	— Сайн, сайн уу, Пүү?

	— Чи юу хийж байгаа юм бэ?

	— Хонх дарах гэсэн юм. Би үүгээр явж байгаад....

	— Аль вэ, би дараад өгье гэж Пүү-пүү найрсаг хэлээд хаалга руу очиж хонх дарав. Би сая Ийаатай дайралдлаа. Хөөрхий бүр урамгүй гутарчихсан байна.

	Өнөөдөр ой нь болж байгаа юм гэнэ. Гэтэл мэдсэн амьтан нэг ч байдаггүй. Ийаа бүр уруу царайлчихжээ. Тэгэх л амьтан шүү дээ.

	— Яагаад хаалгаа онгойлгохгүй байна гээд дахин очиж хонхыг нь дарав. Гэтэл Торой:

	— Пүү-пүү энэ чинь чиний гэр шүү дээ гэв.

	— Өө нээрэн тийм л дээ. Хоёулаа оръё гэв. Тэгээд хоёулаа гэртээ орлоо. Пүү-пүү бүр жижигхэн ваартай бал байна уу, үгүй юу гэж үзэхээр шүүгээ рүүгээ хамгийн түрүүнд очив. Гэтэл нэг байж байв. Түүнийг аваад

	— Би үүнийг Ийаад бэлэг болгон өгнө. Чи юу өгөх гэж байна? гэж Торойгоос асуув.

	— Би бас наадахыг чинь өгвөл яах вэ? Хоёул дундаасаа өгье.

	— Тэгж ярихгүй. Чи дэмий юм бодож байна.

	— За яах вэ. Тэгвэл би бөмбөлөг өгнө. Эртээр баярын дараа үлдсэн юм. Би яваад аваад ирье. Тэгэх үү?

	— Чи тун зөв юм бодож оллоо.

	Энэ чинь Ийааг тайтгаруулахад хэрэгтэй юм яг мөн, хэн ч байлаа гэсэн бөмбөлөг хараад л сэргэнэ. Тэгээд Торой гэр рүүгээ шогшиж Пүү-пүү ваартай балаа аваад нөгөө тийшээ явлаа.

	Энэ өдөр их халуун, очих газар нэлээн хол байлаа. Пүү-пүү замынхаа хагасыг ч яваагүй байтал хамаг бие нь хачин болж орхив. Эхлээд хамрынх нь үзүүр сэрвэгэнээд, бүх биеэр нь тарж хөлийнх нь өлмий хүртэл сэрвэгэнэв. Дотроос нь «Пүү минь, одоо л яг... » гэж нэг юм хэлээд байх шиг санагдаад байлаа.

	— Өө, ийм орой болчихсон гэж би мэдсэнгүй гэж Пүү хэлээд газар суув. Тэгээд ваартай балынхаа тагийг авлаа.

	— Би үүнийг авч гарсан нь яамай. Өнөөдөр шиг халуун өдөр гадагш явахдаа идэх юм авч гарахаа баавгай болгон санахгүй дээ гэж Пүү-пүү бодов. Тэгээд балаа идэж гарав.

	— За байзнаарай гэж Пүү-пүү ваарынхаа ёроолыг эцсийн удаа долоохдоо хэлээд

	— Би чинь хаашаа явж байлаа? Аа тийм, Ийаа дээр очих гэж яваа гээд босов. Гэтэл Ийаад ойгоор нь бэлэглэх гэж авч явсан бэлгээ идчихсэнээ гэнэт санав.

	— Яана? Би заавал нэг юм өгөх ёстой. Одоо яах вэ? гэж бодов.

	Нэг хэсэгтээ санаанд нь юу ч орсонгүй. Тэгээд «Энэ ваар, дотор нь бал байхгүй ч гэсэн аятайхан ваар юм. Сайн угаачхаад дээр нь, нэгээр нь «Төрсөн өдрийг чинь тохиолдуулан баяр хүргэе» гэж бичүүлээд өгвөл Ийаа энэ дотор юмаа хийгээд байж болно. Тэгвэл энэ ваар түүнд их хэрэгтэй юм» гэж Пүү бодлоо. Ингээд Пүү-пүү Зуун модны хажуугаар ойрхон явж байсан учир Ууль шувуутай уулзаад гаръя гэж тэднийхээр оров.

	— Сайн байна уу? Ууль?

	— Сайн, сайн уу, Пүү?

	— Ийаагийн ойг тохиолдуулан чамд баяр хүргэе.

	— Ой нь болж байгаа юм уу?

	— Чи юу өгөх гэж байна?

	— Чи өөрөө юу өгөх нь вэ?

	— Би дотор нь юу ч хийж болохоор их хэрэгтэй ваар өгөх гэж байна. Тэгээд би чамайг, гэтэл

	— Энэ үү? гэж Ууль асуун нөгөө ваарыг Пүүгээс авав.

	— Тийм ээ. Би чамайг үүн дээр...

	— Энэ дотор бал хийж байсан юм байна гэж Ууль хэлэв.

	— Энэ дотор юу ч хийж болно гэж

	Пүү-пүү хэлэв. Энэ чинь их хэрэгтэй зүйл. Тэгээд би чамайг...

	— Чи үүн дээр «Төрсөн өдрийг чинь тохиолдуулан баяр хүргэе» гээд биччихвэл болно. Би үүнийг л чамаас гуйх гэсэн юм. Би бичихдээ тааруухан. Би зөв бичдэг боловч миний бичсэн юм барагтайхан болдог. Үсгүүд нь буруу газар орчоод байдаг юм гэж Пүү хэлээд «Төрсөн өдрийг чинь тохиолдуулан баяр хүргэе» гэж үүн дээр бичээд өгөөч гэж Ууль шувуунаас гуйв.

	— Энэ их аятайхан ваар байна гэж

	Ууль Пүү-пүүгийн ваарыг эргүүлж тойруулж харж хэлээд, «Үүнийг би бас өгөлцөж болох уу? Хоёулаа дундаасаа» гэж асуув.

	— Яалаа гэж. Чи дэмий юм бодох юм. Одоо би наадахыг чинь угаагаадахъя. Тэгээд чи дээр нь бичээдэх.

	Тэгээд Пүү-пүү ваараа угаагаад хаттал нь сайн арчив. Энэ хооронд Ууль харандааныхаа үзүүрийг долоож шүлсээрээ норгож «төрсөн өдөр» гэдгийг яаж бичих вэ гэж бодож байлаа.

	— Чи уншиж чадах уу? гэж Ууль бага зэрэг зовсон байдалтай Пүү-пүүгээс асуулаа. Тэгээд

	— Манай хаалганы гадаа яаж хонх дуугарах тухай Христофер Робины бичсэн бичиг байгаа. Чи түүнийг уншиж чадсан уу? гэв.

	— Юу гэж бичсэн байсныг Христофер Робин над хэлж өгсөн учраас би уншиж чадсан гэж Пүү-пүүг хэлтэл

	— За тэгвэл энэ юу гэж байгааг би чамд хэлээд өгнө.

	Тэгэхээр нь уншиж чадах юм байна гээд Ууль бичиж эхлэв. Ууль «чни трсн өдрг хднл бир хрргг» ингэж бичлээ. Пүү-пүү бахдан гайхсан янзтай харж! байлаа.

	— Төрсөн өдрийг чинь тохиолдуулан баяр хүргэе гэж бичлээ гэж Уулийг хааш яаш хэлэхэд

	— Тун сайхан болж гэж Пүү-пүү сэтгэл хөдлөн хэлэв.

	— Би бүх бичсэнээ чамд хэлээд өгье, «Төрсөн өдрийг чинь тохиолдуулан баяр хүргэж сайн сайхныг хүсье. Пүү-пүүгээс чинь» гэсэн. Ийм олон үг бичихэд харандаа тун их орлоо.

	— Тэгэлгүй яах вэ, гэж Пүү-пүү хэллээ.

	Энэ үеэр Торой гэртээ гүйж хүрээд Ийаад өгөх бөмбөлгөө аваад салхинд хийсгэчихгүйн тулд сайн тэврээд явлаа. Ийаа дээр Пүү-пүүгээс түрүүлж очихын тулд чадлынхаа хэрээр түргэн гүйв. Торой хэнээр ч хэлүүлэлгүй өөрөө л хамгийн түрүүнд бэлэг өгсөн болох гэж ингэж яарч явлаа. Маш их яарч бас Ийааг хэрхэн баярлах бол гэж бодсоор яваад хөл дороо юу байгааг ч харсангүй. Гэнэт туулайны нүхэн дээр гишгээд хамраараа газар хатган унав. Тэгтэл нэг юм «пяс!» гэж дуугарав.

	Торой хаа байгаагаа ч мэдэхгүй газар хэвтэж байлаа.

	Эхлээд бүх дэлхий тэр чигээрээ агаарт хөөрчих шиг санагджээ. Тэгснээ дараа нь зөвхөн энэ хэсэг ой л хөөрсөн байх гэж бодлоо. Тэгтэл сүүлд нь зөвхөн өөрөө агаарт хөөрөөд саран дээр юм уу, хаа нэг газар ганцаараа байна.

	Христофер Робин, Пүү-пүү, Ийаа нартай дахин хэзээ ч уулзахгүй байх гэж бодлоо. Тэгснээ бас л «За яах вэ, би саран дээр байгаа ч гэсэн хамраараа газар хатгаад хэвтээд байж болохгүй» гэж бодлоо. Тэгээд болгоомжтой босож ийш тийш эргэн тойрон харав.

	Тэгтэл мань эр нөгөө л ойдоо байж байв.

	— Сонин юм байна даа. Тэгээд юу пяс хийсэн байх нь вэ? Би унахдаа тийм дуу гаргаж чадахгүй. Бас миний бөмбөлөг хаачив? Энэ нэг тасархай юм чинь юу вэ?

	Гэтэл тэр тасархай юм бөмбөлөг нь байлаа.

	— Ээ яадаг билээ? Одоо яана? гэж Торой үглэж байв. За яах вэ. Одоо нэгэнт өнгөрч, би одоо буцаж харьж чадахгүй, надад өөр бөмбөлөг ч байхгүй. Ийаа бөмбөлөгт нэг их ч дуртай биш байж болох юм.

	Ингээд Торой түрүүн тун их баяртай гүйж явсан бол одоо түүнээсээ арай суларчихсан шогшсоор яваад горхины эрэг дээр Ийаагийн байгаа газар ирж түүнийг дуудав.

	— Сайн байна уу? Ийаа? гэж хашхирахад

	— Хэрэв өнөөдөр сайн юм бол сайн л биз Торой минь. Сайн гэдэгт би эргэлзэж байна. Гэвч энэ яах вэ дээ.

	— Төрсөн өдрийг чинь тохиолдуулан баяр хүргэе гэж Торой түүнд нэлээд дөхөж очоод хэлэв.

	— Ийаа голын усанд өөрийнхөө дүрсийг харж байснаа болиод Торойг ширтэн харж

	— Аль вэ, дахиад нэг хэлээдхээч гэв.

	— Төрсөн...

	— Жаахан хүлээгээрэй гээд Ийаа гурван хөл дээрээ тэнцэж зогсоод дөрөв дэх хөлөө чих рүүгээ болгоомжтой авчрав. Тэгээд гурав дахь удаагаа газар өнхөрснийхөө дараа «Би үүнийг өчигдөр сурлаа. Ингэхэд их амархан. Юм сонсохдоо сайн болдог юм» гэж хэлэв. Тэгээд «За одоо боллоо. Чи түрүүн юу гэсэн бэ? Дахиад хэлээдхээч» гэж туурайгаараа чихээ урагш нь түлхэж хэлэв.

	— Төрсөн өдрийг чинь тохиолдуулан баяр хүргэе гэж Торой дахин давтав.

	— Надад хэлж байгаа юм уу?

	— Тэгэлгүй яах вэ, Ийаа.

	— Миний ой гэж үү?

	— Тийм ээ.

	— Үнэхээр миний ой болж байгаа юм уу?

	— Тэгэлгүй яах вэ, Ийаа. Би чамд бэлэг авчирсан.

	Ийаа баруун хөлөө баруун чихнээсээ авч зүүн хөлөө арай гэж өргөөд

	— Би үүнийг чинь нөгөө чихээрээ сонсъё. За хэлээрэй гэв.

	— Бэлэг гэж Торой их чанга хашхирав.

	— Дахиад л намайг хэлж байна уу?

	— Тийм ээ.

	— Миний ой болоод байгаа юм уу?

	— Тэгэлгүй яах вэ, Ийаа минь.

	— Үнэхээр миний ой болж байх шив дээ.

	— Тэгэлгүй яах вэ. Тэгээд би чамд бөмбөлөг авчирсан юм.

	— Бөмбөлөг ий? гэж Ийаа асуугаад

	— Бөмбөлөг гэж хэлэв үү? Нөгөө хийлчихдэг янз бүрийн өнгөтэй том юм уу? Зугаа цэнгэл, дуу бүжиг гээд л бидэнд хамгийн хэрэгтэй юм мөн биз дээ?

	— Тийм тэгэхдээ би... би чамд авчирч өгөх гэж гүйж явахдаа газар уначихсан.

	— Ээ, тоогүй юм болж. Чи дэндүү хурдан гүйж явсан байх даа. Тэгээд чи өөрөө гэмтээгүй биз, бяцхан Торой минь?

	— Үгүй. Харин би... би бөмбөлгөө хагалчихсан.

	Тэгтэл нэлээд удаан чимээгүй болов. Тэгж, тэгж, — Миний бөмбөлгийг үү? гэж Ийаа асуулаа.

	Торой толгой дохив.

	— Миний ойд авчирсан бэлгийг үү?

	— Тийм ээ, Ийаа минь. Энэ байна. Чамд баяр хүргэе гэж Торой хамраа шуухинуулан хэлээд Ийаад нэг хэсэг тасархай юм өглөө.

	— Нөгөөх чинь энэ үү? гэж Ийаа гайхсан янзтай асуухад нь Торой толгой дохив.

	— Миний бэлэг мөн үү? гэхэд нь Торой дахиад л дохив.

	— Нөгөө бөмбөлөг чинь энэ үү?

	— Тийм ээ.

	— Баярлалаа, Торой минь. Гэхдээ чи битгий дургүйцээрэй. Энэ чинь бөмбөлөг байхдаа ямар өнгөтэй байсан бэ?

	— Улаан

	— Үгүй ер... Улаан гэнэ. Миний хамгийн дуртай өнгө.... гэж амандаа хэлээд хэр зэрэг том байсан бэ? гэж асуув.

	— Миний л хэрийн байсан

	— Үгүй ер том жижгээрээ чам шиг гэнэ.

	Хэмжээ нь бол яг л над таарах байж. За яах вэ, яах вэ гэж Ийаа гунигтай нь аргагүй хэлэв.

	Торой тун их зовсон боловч юу ч хэлж чадсангүй. Тэгээд юм хэлэх гэж амаа ангайснаа олигтой ч юм биш гэж бодоод болив. Тэгтэл горхины нөгөө эргээс хашхирах дуулдаж, хартал Пүү-пүү зогсож байлаа.

	— Төрсөн өдрийг чинь тохиолдуулан баяр хүргэе гэж Пүү-пүү аль хэдийн хэлснээ мартчихаад хашхирч байв.

	— Баярлалаа Пүү-пүү. Надад аль хэдийн баяр хүргэсэн гэж Ийаа гунигтай хэлэв.

	— Би чамд бяцхан бэлэг авчирлаа гэж Пүү-пүү баясгалантай хашхирчээ.

	— Надад бэлэг өгсөн гэж Ийаа хэлэв. Пүү-пүү горхи гараад Ийаа руу ирлээ. Энэ үед Торой толгойгоо урд хоёр саврынхаа дунд хийчихсэн хамраа шуухитнуулан тэр хоёроос жаахан зайтай сууж байлаа.

	— Энэ их хэрэгтэй ваар шүү. Энэ байна. Үүн дээр «Төрсөн өдрийг чинь тохиолдуулан баяр хүргэж сайн сайхныг хүсье. Пүүгээс чинь» гэж бичсэн байгаа. Ийм их юм бичсэн юм. Энэ вааран дотор янз бүрийн юм хийж болно. Май гээд Пүү-пүү ваараа Ийаад өглөө.

	Ийаа түүнийг хараад бүр сэтгэл нь сэргэж:

	— Ёстой догь юм байна. Миний бөмбөлөг энэ ваарт яг багтана гэв.

	— Яалаа гэж. Бөмбөлөг ваарт багтахааргүй том шүү дээ. Бөмбөлгийг яаж барихыг мэдэхгүй бол би чамд зааж өгье. Бөмбөлгийг... гэтэл.

	— Минийх тийм биш гэж Ийаа сайрхан хэлээд Торой хараач гэв.

	Торойг урамгүйхэн харахад нь Ийаа бөмбөлгийг шүдээрээ зууж аваад ваарт аятайхан хийгээд буцааж гаргаад газар тавьж байв. Тэгээд дахиад л хийж буцааж аятайхан аваад, буцааж хийж байлаа.

	— Багтаж байна гэж Пүү-пүү хэлэв. Багтаж байна.

	— Багтаж байна. Бас эргээд гарч байна гэж Торой хашхирч байлаа.

	— Орж байгаа биз. Юм болгонтой адилхан орж, гарч чадна гэж Ийаа хэллээ.

	— Дотор нь юу ч хийж болох хэрэгтэй ваар өгье гэж бодсондоо би их баяртай байна гэж Пүү-пүү баярлан хэлэв.

	— Энэ ашигтай вааран дотор хийх юм олж өгье гэж бодсондоо би бас их баяртай байна гэж Торой бас л баярлан хэлэв. Энэ бүхнийг Ийаа сонссонгүй. Тэр бөмбөлгөө ваар луу нэг хийгээд, нэг буцааж гаргаад л тун их жаргалтай байх шиг байлаа.

	 

	* * *

	 

	— Би юу ч өгөөгүй юм уу? гэж Христофер Робин санаа нь зовон асуув.

	— Өгөлгүй яах вэ, өгсөн шүү дээ. Чи юу өгснөө санахгүй байна гэж үү? Нэг жижигхэн.... нэг жижигхэн...

	— Ийааг юм зураг гэж би нэг хайрцаг будаг өгсөн.

	— Нээрэн тийм.

	— Би яагаад өглөө өгөөгүй юм бол?

	— Ийаагийн баярт бэлтгээд чи их завгүй байсан шүү дээ. Ийаад гурван лаатай бас чихрээр чимэглэж дээр нь ягаан чихрээр нэрийг бичсэн, бялуу боов өгсөн бас... гэтэл

	— Аа тийм, би санаж байна гэж Христофер Робин хэлжээ.

	 

	
ДОЛООДУГААР БҮЛЭГТ Кенга имж бяцхан рүү хоёр ойд ирсэн тухай, торой усанд орсон тухай өгүүлнэ

	Кенга, бяцхан Рүү хоёрын хаанаас ирснийг хэн ч мэдсэнгүй. Гэвч тэд энэ ойд байдаг боллоо. Пүү-пүү «Энэ хоёр яаж ойд ирэв?» гэж Христофер Робиноос асуухад «Ердийн л замаар. Энэ юу гэж байгааг чи мэдэж байна уу» гэхэд нь Пүү-пүү мэдэхгүй мөртөө «Аан» гэв. Дараа нь хоёр дахин толгойгоо дохиод «Ердийн л замаар Аан» гэж хэлэв. Тэгээд найз Торойд очиж энэ тухай түүний юу гэж бодож байгааг мэдэхээр явлаа. Торойн гэрт Туулай бас байж байлаа. Тэгээд гурвуулаа энэ тухай ярилцав.

	— Миний дургүй хүрээд байсан юм, бас гээд Туулай ярьж эхлэв. Энд Пүү-пүү, Торой чи бид гурав байдаг байтал гэнэт...

	— Бас Ийаа гэж Пүү-пүү нэмэв.

	— Бас Ийаа тэгтэл гэнэт...

	— Бас Ууль

	— Тийм, бас Ууль, тэгтэл гэнэт...

	— Яагаа вэ, бас Ийаа би түүнийг бараг мартах дөхөв гэж Пүү-пүү хэлэв.

	— Ингээд бид бүгдээрээ энд байхад гэж Туулай их удаан, болгоомжтой ярьж байв.

	— Бид бүгд, гэтэл гэнэт, нэг өглөө босоход л юу болсон гэж санана. Бидэн дотор танихгүй хачин амьтан орчихсон байдаг. Урьд нь бид ийм амьтны тухай дуулаа ч үгүй. Хүүхдээ халаасандаа хийгээд явдаг хачин амьтан. Би хүүхдүүдээ халаасандаа хийгээд явъя гэж бодвол хэчнээн халаас хэрэгтэй болох вэ?

	— Арван зургаа гэж Пүү-пүү хэллээ.

	— Арван долоо юу. Алчуур хийх бас нэг хэрэгтэй. Ингээд арван найм. Нэг хувцсанд л арван найман халаас хэрэгтэй. Би л чадахгүй. Тэгээд бүгд чимээгүй болж юм бодоцгоов. Тэгтэл Пүү-пүү нэг хэсэг, хөмсгөө зангидан сууж байснаа

	— Би бол арван тавыг хийнэ гэж хэлэв.

	— Юу гэнэ ээ?

	— Арван тав

	— Арван таван юу вэ?

	— Чиний хүүхдүүд

	— Тэд яагаа вэ?

	Би, Туулайг хүүхдүүдийнхээ тухай л ярьж байна гэж бодлоо гэж Пүү-пүү хамраа нухан хэлэв.

	— Тийм үү? гэж Туулай тоомжиргүй хэллээ.

	— Тийм нь ч тийм...

	— За энэ яах вэ, Пүү-пүү. Хамгийн гол зүйл бол Кенга Имжийг яах вэ гэдэг асуудал байна гэж Торой цухалдангуй хэлэв.

	— Нээрэн тийм

	— Бяцхан Рүүг хулгайлж аваад нууя. Ингэсэн нь хамгийн дээр гэж Туулай хэлэв. Кенга Имжийг «Бяцхан Рүү хаачив» гэж асуухаар нь хэдүүлээ «уухай!» гэцгээе гэв.

	— Уухай, уухай гэж Пүү-пүү давтан сургууль хийж байлаа. Уухай гэлгүй яах вэ. Бяцхан Рүүг хулгайлаагүй ч гэсэн бид «уухай» гэж хэлж чадна гэж Пүү-пүү ярьж суув.

	— Пүү-пүү чи ухаан муутай юм даа гэж Туулай түүнийг өрөвдөн хэлэхэд

	— Тийм ээ, би мэднэ гэж Пүү-пүү даруухан хэлэв. Туулай

	— Бид «уухай» гэж хэлэхдээ бяцхан Рүүгийн хаана байгааг мэдэж байна гэдгээ Кенга Имжид ойлгуулахаар хэлэх хэрэгтэй. «Уухай» гэдэг бол «Хэрэв чамайг буцаж ирэхгүйгээр энэ ойгоос явна гэж ам өгвөл бид бяцхан Рүү хаана байгааг хэлж өгнө гэсэн үг. За, одоо дуугай байцгаагаарай. Би юм бодно гэв.

	Пүү-пүү нэг буланд очоод «Уухай» гэдгээ Туулай шиг хэлэх гэж оролдов. Заримдаа түүнд Туулай шиг хэлж чадаж байх шиг санагдаад заримдаа чадахгүй байх шиг санагдаад байв. Хэр сургууль хийснээс л болно. Үүнийг ойлгох гэж., Имж бас сургууль хийж байгаа болов уу гэж Пүү-пүү бодож байлаа.

	Торой нэлээн хулгаж байгаад «Бас нэг юм байна. Христофер Робин надтай ярьж байхдаа: Имж бол хамгийн ууртай догшин амьтдын нэг гэж хэлсэн. Би жирийн үед бол хамгийн ууртай догшин амьтнаас айхгүй л дээ. Харин нэг хамгийн ууртай догшин амьтны хүүхдийг салгаад авахаар хоёр хамгийн ууртай догшин амьтан шиг болно гэдэг бол мэдээж хэрэг. Иймээс ийм үед «уухай» гэж хэлнэ гэдэг бол дэмий хэрэг» гэж хэлжээ.

	Торой чи зүрхгүй амьтан юм гэж Туулай харандаа авч үзүүрийг нь долоон хэлэв.

	— Хамгийн жижигхэн биетэй над шиг амьтанд зоригтой байна гэдэг их хэцүү юм гэж Торой хамраа шуухитнуулан хэллээ.

	Туулай юм бичиж байснаа Торой руу харж

	— Чи хамгийн жижигхэн биетэй учраас л одоо бидэнд тус болно гэв.

	Торой тус болно гэж бодохоос тун их баярлан хөөрч айхаа ч мартчихав. Имж өвлийн цагт л ууртай догшин байдаг, бусад цагт сайхан зантай байдаг гэж Туулайг ярихад Торой одоохон тус болох сон гэж яараад сууж чадахгүй өндөлзөж байв.

	— Би яах вэ? Би тус болж чадахгүй гэж үү гэж Пүү-пүү урамгүй асуув.

	— Пүү-пүү минь битгий зов. Дараа тус болох цаг ирэх байлгүй гэж Торой түүнийг тайтгаруулан хэлэв.

	— Пүү-пүүгүйгээр бидний ажил бүтэхгүй гэж Туулай хэлээд харандаагаа үзүүрлэж эхлэв. Тэгэхэд нь Торой урам нь хугарснаа мэдэгдэхгүйг хичээн «Өө» гэж хэллээ. Пүү-пүү энэ үед тасалгааны нөгөө буланд очоод «Надгүйгээр бүтэхгүй! Би ийм л баавгай даа» гэж их л бахдан аман дотроо ярьж байлаа.

	Туулайг бичиж байсан юмаа дуусаад

	— За одоо бүгдээрээ чагнаж бай гэхэд нь Пүү-пүү, Торой хоёр амаа ангайн их л хичээн сонсоцгоов.

	Бяцхан Рүүг олзлон авах төлөвлөгөө

	1. Нэгдүгээрт. Имж биднээс бүгдээс нь хурдан гүйдэг, надаас ч хурдан.

	2. Дахиад нэгдүгээрт. Имж, бяцхан Рүүг халаасандаа хийж бүх товчоо товчлоогүй цагт түүнээс нүдээ салгадаггүй.

	3. Ингэхлээр Имж бид бүгдээс хурдан, надаас ч хурдан учир (1 зүйлийг үз) хэрэв бид бяцхан Рүүг булааж авах болбол цаг хожих хэрэгтэй.

	4. Нэг санал. Хэрэв Рүү Имжийн халааснаас үсэрч гараад

	Торой халаас руу нь үсрээд орчихвол маш жижигхэн амьтан учраас Имж анхаарахгүй.

	5. Рүүтэй адилхан

	6. Гэвч Торойг үсэрч орохыг нь харахгүйн тулд эхлээд Имж заавал өөр тийшээ харах хэрэгтэй.

	7. 2 дугаар зүйлийг үз.

	8. Бас нэг санал. Хэрэв Пүү Имжтэй хөгжөөнтэй яриа эхэлж чадвал Имж хэсэг зуур өөр тийшээ харж магадгүй.

	9. Тэгвэл би Рүүг аваад зугтаж чадна.

	10. Маш хурдан

	11. Ингэхлээр Имж юу ч анзаарахгүй.

	Бүр сүүлд нь мэдэх болно гэж Туулай ихэмсэг байдалтай уншив. Түүнийг уншсаны дараа нэг хэсэг хэн ч юу ч хэлсэнгүй. Тэгтэл Торой хий амаа ангалзаж дуугарч чадахгүй байснаа «Дараа нь яах вэ?» гэж сөөнгөтсөн хоолойгоор арай гэж дуугарав.

	— Юун тухай ярьж байна?

	— Имж намайг мэдчихээрээ яах бол?

	— Тэгвэл гурвуулаа л «Уухай» гэнэ шүү дээ

	— Гурвуулаа юу?

	— Тэгэлгүй яах вэ.

	— Чадах юм уу?

	— Чадахгүй гэж үү? Чи юунд зовоод байна, Торой минь?

	— Зүгээр. Бид гурвуулаа хэлэх юм бол гэж Торой хэлээд «гурвуулаа тэгж хэлэх юм бол яах вэ, би дургүйцэхгүй. Харин би ганцаараа «уухай» гэж хэлмээргүй байна. Ганцаараа хэлбэл олигтой болохгүй. Бас өвөл цагт түүний ямар байдаг тухай чиний хэлсэн чинь үнэн биз дээ?» гэв.

	— Өвөл цагт гэнэ ээ?

	— Тийм ээ. Өвлийн цагт л ууртай догшин байдаг гээ биз дээ?

	— Аа, тийм, тийм. Тэгэлгүй яах вэ. За, Пүү-пүү минь, чи юу хийхээ мэдсэн үү?

	— Үгүй шүү. Сайн мэдээгүй байна. Би юу хийх вэ? гэж Пүү-пүү баавгай асуув.

	— Чи Имжид юм ажиглах зав өгөлгүй л яриад байх хэрэгтэй.

	— Аа? Би юу ярих вэ?

	— Юу дуртайгаа л ярь.

	— Шүлэг ч юм уу, нэг юм уншиж өгдөг юм бил үү?

	— Зүйтэй. Их сайн байна. Одоо явцгаая Ингээд тэд Имжийг олохоор явцгаав.

	— Имж Рүү хоёр ойн захын элсэрхэг газар тайван зугаацаж байлаа. Бяцхан Рүү харайх дасгал хийж, оготнын нүхэнд унаж, босож байв. Имж «Ердөө л ганц харай, хүү минь, тэгээд хоёулаа харья» гэж үглэн нааш цааш явж байв. Энэ үед Пүү-пүү энд хүрч ирлээ.

	— Сайн байна уу, Имж

	— Сайн, сайн уу, Пүү-пүү

	— Миний харайж байгааг хараа! гэж Рүү хашхираад бас нэг нүх рүү унав.

	— Сайн уу, бяцхан Рүү минь.

	— Бид хоёр харих гэж байна гэж Имж хэлээд, — Сайн байна уу, Туулай, Сайн байна уу, Торой гэж тэр хоёртой мэндлэв.

	Толгойн нөгөө талаас гарч ирсэн Туулай, Торой хоёр «Сайн байна уу», «Сайн уу Рүү» гэж мэндлэв. Рүү тэдэнд харайж байгаагаа үзүүлэх гэсэн учир тэд тэндээ зогсоод харцгаав.

	Имж ч харсаар л байв.

	Туулай Пүү-пүү рүү харж хоёр удаа нүдээ ирмэхэд Пүү-пүү «Имж, чи шүлэгт дуртай юу?» гэж асуув.

	— Үгүй шахуу даа гэж Имж хэлэв.

	— Аа, тийм үү гэж Пүү-пүү хэллЭэ, 

	— Рүү, хүү минь, дахиад ганц харай тэгээд гэртээ харьцгаая..

	Нэг хэсэг чимээгүй боллоо. Рүү бас л нүх рүү унав.

	— Цааш нь гэж Туулай савраараа амаа таглан шивгэнэв.

	— Шүлгийн тухайд гэвэл, би ирж явах замдаа нэг шүлэг зохиолоо. Иймэрхүү юм... Жаахан хүлээж байгаарай.

	— Хараач, хүүе гэж Имж хэлээд, за одоо, Рүү хүү минь, гэтэл «Энэ шүлэг чамд их аятайхан санагдана даа» гэж Туулайг хэлтэл

	— Чи энэ шүлэгт бүр дуртай болно гэж Торой хэлэв. Туулай

	— Их анхааралтай сонсох хэрэгтэй гэв. Торой бас «Нэг ч үг гээхгүй сонсоорой» гэв.

	— За, за гэж Имж хэлсэн боловч бяцхан Рүүг л харсаар байв.

	— За нөгөө шүлгээ уншаарай Пүү-пүү гэж Туулайг хэлэхэд Пүү-пүү хоолойгоо засаад уншиж эхлэв.

	Маш бяцхан ухаантай Баавгайн бичсэн шүлэг

	 

	Халуун нартай даваа гаригт

	Харин би хэн нэгтэй нь

	Ямар нэг юм, юуны ч тухай юм

	Яримаар санагдаад байсан юм.

	 

	Мөндөр, цастай мягмар гаригт

	Миний ярьсан зүйл сонин

	Яагаад, юу гээд, хэн яасныг

	Ярьсан үг минь зөндөө олон

	 

	Цэлмэг тэнгэртэй лхагва гаригт

	Цэцэрхэн ярьсан зүйл бий сэн

	Хийх юм юу ч үгүй болохоор

	Хэлж ярих минь их байсан

	 

	Хүйтэн жавартай пүрэв гаригт

	Хөгөө тарих дөхлөө байна

	Хэлэх ярих зүйлгүй болчхоод

	Хэцүү байдалд бантлаа байна

	 

	Бас тэгээд баасан гарагт... 

	 

	гээд цааш нь унших гэтэл

	— Үнэхээр аятайхан юм, тийм ээ гээд Имж Баасан гаригт юу болсныг ч хүлээлгүй «Одоо ганц харайгаадах Рүү хүү минь, тэгээд л ёстой харьцгаая» гэж хүүдээ хэллээ.

	Туулай Пүү-пүүг нудраад авав.

	— Шүлгийн тухайд бол... гэж Пүү-пүү яаран хэлээд, — Чи эндээс нэлээд хол байгаа тэр нэг модыг харсан уу? гэв.

	— Хаана? гэж Имж асуугаад «За, одоо Рүү хүү минь... » гэтэл

	— Тээр тэнд гээд Пүү-пүү Имжийн араар цааш нь заав.

	— Үгүй, үгүй гээд Имж «Рүү миний хүү халаас руу минь харайгаад ороод ир, гэртээ харьцгаая» гэв.

	Энэ урд байгаа модыг заавал хар гээд Туулай «Би чамайг өргөх үү, Рүү» гэж хэлэнгээ Рүүг тэврэв.

	— Тэр модон дээр нэг шувуу байна, эсвэл загас ч юм уу гэж Пүү-пүүг хэлэхэд

	— Тэнд шувуу л байх ёстой. Хэрэв загас биш бол гэж Туулай хэлэв.

	— Тэр загас биш, шувуу байна гэж Торой хэлэв.

	— Тийм байна гэж Туулай хэлэв.

	— Хөөндэй юм уу, хар тодол юм уу! гэж Пүү-пүүг хэлэхэд Туулай

	— Гол нь үүнд л байна. Энэ хар тодол уу, хөөндэй юу гэв. Тэгтэл Имж арай гэж нөгөө модыг харах гэж эргэтэл Туулай «Рүү халаасандаа ороорой» гэж чанга хэлэв. Торой, Имжийн халаас руу үсрээд ормогц Туулай Рүүг тэврээд чадлаараа түргэн гүйв. Туулай хаачив? гэж Имж наашаа эргэхдээ асуугаад «Рүү хүү минь, чи зүгээр үү» гэв. Торой, Имжийн халаасан дотроос Рүүтэй адилхан дуугарав.

	— Туулай гэртээ харихаар явсан. Гэнэт харихгүй бол болохгүй чухал юм санаанд нь орсон байх гэж Пүү-пүүг хэлэхэд Имж

	Торой бас хаачив? гэв.

	Бас л гэнэт нэг чухал юм санаад явчихсан байх.

	— За, бид хоёр ч харья, Баяртай Пүү-пүү гэж Имж хэлэв. Тэгээд гурав том харайгаад алга болов. Пүү-пүү хойноос нь харж байгаад «Би ингэж харайх юм сан. Зарим нь чаддаг. Зарим нь чадахгүй. Ийм л байх юм даа» гэж бодлоо. Бас Имж ингэж харайж чаддаггүй байсан болоосой гэж бодох үе Торойд байлаа. Торой ой дундуур ороод гэртээ харьж явах замдаа шувуу байсан болоосой гэж дандаа боддог байв. Гэтэл одоо Имжийн халаасны ёроолд сэгсрэгдэж явахдаа:

	«Хэрэв үүнийг ниснэ гэдэг юм бол би дахин хэзээ ч ингэхгүй» гэж бодож явжээ.

	Дээшээ гарч агаар амьсгалахаараа «оооооо» гэж халаасны ёроолд орохоороо «ёх!» гэсээр явсан тул Имжийн гэрт очих замдаа «ооооо-ёх, ооооо-ёх» гэсээр явжээ.

	Имж халаасныхаа бүх товчийг тайлангуут юу болсныг мэдлээ. Хэсэгхэн зуур Имж айсан боловч Христофер Робин Рүүг хамгаалж чадна гэж мэдэх учир санаа нь амрав. Тэгээд «Хэрэв тэд надаар тоглоом хийх гэж байгаа бол би! бас эднээр тоглоом хигээдэхье» гэж бодлоо.

	Торойг халааснаасаа гаргаад «За, Рүү, хүү минь унтах цаг боллоо» гэж хэлэв. Торой «Уухай» гэж чадлынхаа хэрээр сайн хэлсэн боловч ядаргаатай урт зам туулсан учир «Уухай» нь олигтой болсонгүй. Ингээд Имж энэ ямар утгатай болохыг ч ойлгоогүй бололтой.

	— Эхлээд усанд орно гэж Имж цовоо чанга дуугаар хэлэв.

	Торой «уухай» гэж дахин хэлээд нөгөө хоёроо эрж эргэн тойрон харсан боловч нөгөө хоёр нь байсангүй. Туулай гэртээ ирчихсэн бяцхан Рүүтэй тоглож байлаа. Удах тусмаа л Рүүд улам сайн болж байв. Пүү-пүү Имж болохоор шийдсэн учир нөгөө л элсэн дээрээ харайх сургууль хийсээр байжээ.

	— Өнөө орой чамайг хүйтэн усанд оруулбал ямар вэ? Дэмий юу? гэж Имж бодлогоширсон байдалтай хэлээд, — Рүү, хүү минь чи юу гэж бодож байна? гэж асуув.

	Торой ерөөсөө усанд орох дургүй учир тун их айн чичирч чадлынхаа хэрээр зориг гарган

	Имж минь, илэн далангүй ярих цаг болсон гэж бодож байна гэж хэлэв.

	— Яасан инээдтэй амьтан бэ чи, Рүү минь гэж Имж хэлээд ус хийж байв.

	— Би Рүү биш. Би Торой байна гэж гахайн зулзага их чанга хэлэв.

	— Тийм ээ, тийм хүү минь. Чи бас Торойн дууг ч дуурайж чадаж байна. Их ухаантай хүүхэд шүү гэж энхрийлэн хэлээд шүүгээн дотроос том шар саван авлаа.

	— Дахиад яах гэж байна? Миний хүү

	— Чи чинь юм хардаггүй юм уу? Чамд нүд байна уу? Намайг хар!

	— Харалгүй яах вэ, Рүү хүү минь. Нүүрээ битгий үрчийлгээд татгануулаад бай гэж би чамд өчигдөр хэлсэн шүү Чи ингээд Торой шиг нүүрээ үрчгэнүүлээд байвал том болоод түүнтэй адилхан болно. Тэгвэл чамд ямар байх вэ гэдгийг бодоорой. За одоо усандаа ор. Битгий дахин дахин хэлүүлээд байгаарай гэж Имж нэлээд ширүүн хэлэв. Торойг хаа байгаагаа ч мэдээгүй байтал усанд хийчхэв. Тэгээд Имж савандсан том Үрүүлээр биеийг нь үрж байлаа.

	— Хүүе! Намайг уснаас гаргаач. Би Торой байна гэж Торой хашхирав.

	Амаа битгий ангай, хүү минь. Саван орно. За тэр! Чамд хэлээгүй юу?

	— Чи, чи, чи зориуд ингэж байна гээд Торой дахин юм хэлэх гэтэл аманд нь савантай үрүүл орчив.

	— За одоо боллоо, хүү минь, дуугай байгаарай гэж Имж хэлээд уснаас гаргаж биеийг нь хаттал арчив.

	— За, эмээ уугаад унтаарай.

	— Я -ям-мар эм? гэж Торойн асуухад «Чамайг том, чадалтай болгодог юм. Чи Торой шиг жижигхэн сул биетэй болъё гэж бодоогүй биз дээ хүү минь?» гэв.

	Энэ үед хаалга цохив.

	— Ор, ор гэж Имжийг хэлэхэд Христофер Робин орж ирэв.

	— Христофер Робин, Христофер Робин! намайг Рүү биш гэж Имжид хэлээд өгөөч. Энэ намайг түрүүнээс хойш Рүү гээд байгаа юм. Би Рүү биш шүү дээ гэж хашхирав.

	Христофер Робин түүнийг сайн харснаа толгойгоо сэгсрэв.

	— Чи Рүү биш. Би саяхан Рүүг Туулайнд тоглож байхад нь дайралдсан.

	— За, за. Хараач, хүүе. Би яахаараа ингэж андуурав аа гэж Имжийг хэлэхэд

	— Тэгэхгүй яах вэ. Би чамд хэлээгүй юү. Би чинь Торой шүү дээ. Христофер Робин дахин толгой сэгсрээд

	— Чи Торой биш байна. Би Торойг сайн мэднэ. Тэр чинь шал өөр өнгөтэй гэв. Торой:«Би дөнгөж сая усанд ороод ийм болсон юм» гэж хэлэх гэснээ болиод өөр юм хэлэх гээд амаа ангайтал Имж ам руу нь халбагаар эм хийгээд нуруун дээр нь алгадаж энэ эмийг дандаа уугаад байвал их аятайхан амттай санагдана гэж хэллээ.

	Үүнийг Торой биш гэж би мэдэж байсан юм. Харин ямар амьтан юм бол? гэж Имж хэлэв.

	— Энэ лав Пүү-пүүгийн саднуудын нэг биз. Ач, зээ нь юм уу эсвэл авга нагац нарын нь нэг биз гэж Христофер Робин хэлэв. Имж Робинтой санаа нийлж үүнд нэг нэр өгье гэв.

	— Би үүнийг Пүүтэл гэмээр байна, товчилбол Хенри Пүүтэл. Шинэ нэртэй болмогцоо Хенри Пүүтэл Имжийн гараас мултарч газар буув. Аз болоход Христофер Робин хаалга онгорхой орхисон байлаа. Хенри Пүүтэл Торой гэртээ ойртон ойрттолоо зогсолгүй гүйв. Хэзээ ч ингэж түргэн гүйж үзээгүй билээ. Гэрээсээ нэлээд зайтай зогсоод, дахин дассан сайхан өнгөө олох гэж үлдсэн замдаа туж газар өнхөрсөөр явж гэртээ ирлээ

	Ингээд Кенга Имж, Рүү хоёр ойдоо үлдэв. Мягмар гариг бүрд Рүү хамгийн сайн найз Туулайндаа очиж өдөр өнгөрөөдөг болж, мягмар гариг бүрд Кенга Имж хамгийн сайн найз Пүү-пүү дээ өдөржин харайж үсрэхийг зааж, мягмар гариг бүрд Торой хамгийн сайн найз Христофер Робиныд очдог боллоо. Ингээд тэд бүгдээрээ дахин аз жаргалтай сайхан байх болжээ.

	 

	
НАЙМДУГААР БҮЛЭГТ Христофер Робин алтан гадас олох шинжилгээний баг удирдан явна

	Нэгэн сайхан өдөр Пүү-пүү, найз Христофер Робин нь баавгайнуудыг мартаж уу, үгүй юу гэдгийг мэдэхээр ой эх өөд явж байлаа. Тэр өглөө Пүү-пүүг өглөөнийхөө хоолыг (тун энгийн хоол болох зөгийн бал түрхмэл бүржмэл чихэр иджээ) идэж байхад нь гэнэт шинэ дууны үг орж ирэв.

	Баавгай байх сайхан, тийм ээ, хө! Энэ мөрийг зохиочхоод толгойгоо маажин «эх нь тун сайн боллоо. Хоёрдугаар мөрийг яах вэ?» гэж дотроо бодов. Пүү-пүү «тийм ээ хө» гэдгийг хоёр, гурав дахин дуулж үзсэн боловч тус болсонгүй. Тэгээд

	 

	Баавгай байх сайхан, тийм ээ хө

	Баавгай байх гоёхон тийм ээ, хө

	Атаархам хөөрхөн хамар дээр минь

	Амтат шинэхэн бал байхад

	Усан бороо орсон ч яах вэ

	Цасан ширхэг буусан ч яах вэ

	— Тэр надад ерөөс хамаагүй

	 

	гэж дуулав.

	Энэ дуу түүнд тун аятайхан санагдсан учир ойд явж байхдаа үргэлж дуулж явлаа. Тэгснээ «Би энэ дууг ингээд дуулаад байвал хоолны цаг болно. Тэгэхээр сүүлийн мөр нь буруудах юм байна»гэж Пүү-пүү бодлоо. Ингээд Пүү-пүү дуулахаа болиод аман дотроо:

	 

	Цэвэр сайхан савар дээр минь

	Зөгийн бал зөндөө байхад

	Гадаа цас орсон ч яах вэ

	Хайлж бас арилсан ч яах вэ

	Түүнд би санаа зовохгүй

	Усны шувуу нисэх адил

	Урсах цаг дараалан өнгөрч

	Хоёр цаг л болж орхивол

	Ходоодоо би хоолоор дүүргэнэ!

	 

	гэж аялав.

	Пүү-пүүг ирэхэд Христофер Робин гэрийнхээ гадаа суугаад савхин гутлаа өмсөж байлаа. Пүү-пүү савхин гутал харангуутаа чухал явдал болох нь гэж мэдээд юм болгонд бэлэн байгаагаа үзүүлэх гэж чадлынхаа хэрээр биеэ чангалж эгцлэн зогсоод хамартаа наалдсан балыг савраараа арчив.

	— Сайн байна уу? Христофер Робин

	— Амрыг эрье, Пүү-пүү. Би гутлаа өмсөж чадахгүй байна.

	— Муу л байна даа.

	— Миний араас түшиж чадах уу? Тэгэхгүй бол би их хүчтэй жийж ар тийшээ годройтож унах гээд байна. Пүү-пүү сууж хөлөөрөө сайн гэгч нь газар тулаад Христофер Робины араас түшив.

	Христофер Робин Пүү-пүүгийн нуруунд тулж суугаад хөлөө сайн жийж байж гутлаа өмсөв.

	— За ийм байж, одоо тэгээд яах вэ? гэж Пүү-пүү асуулаа.

	Бид шинжилгээний ажлаар жуулчилна гэж хэлээд Христофер Робин босож хувцсаа гүвээд, — Их баярлалаа, Пүү-пүү гэв.

	— Шиншилгээний ажлаар жуучилна гэнэ ээ?

	— Шинжилгээний гэдэг юм. Тэнэг минь.

	Энэ үгэнд «шил» биш «жил» гэсэн үе ордог юм.

	— Тийм үү. Одоо мэдлээ гэж. Пүү пүү хэллээ. Гэвч тэр сайн ойлгоогүй байлаа.

	— Бид Алтан гадсыг хайж олохоор явах гэж байна.

	— Тийм үү. Алтан гадас гэж юу вэ? гэж Пүү-пүү асуулаа.

	— Энэ бол нээж олдог зүйл гэж Христофер Робин хайхрамжгүй хэлжээ.

	Робин Алтан гадас гэж чухам юу болохыг өөрөө ч сайн мэдэхгүй гагцхүү хойд зүгт байдаг гэдгийг л мэддэг байв.

	— За мэдлээ. Үүнийг нээж олоход баавгай хэрэг болох уу?

	— Бололгүй яах вэ. Туулай, Имж та нар бүгдээрээ хэрэг болно. Энэ чинь шинжилгээний баг шүү дээ. Шинжилгээнд аялна гэдэг чинь ар араасаа цуваад бүгдээрээ цуг явахыг хэлж байгаа юм. Би буугаа үзээдэхье. Чи цаадуулдаа очиж ; явах замдаа бэлтгэ гэж хэл, бас бүгдээрээ замын хүнсээ авч явна шүү.

	— Юу авна гэнэ ээ?

	— Идэх юм

	— Аа тийм үү. Би, чамайг хүнс гэж хэлэв үү гэж бодсон юм. За би яваад тэдэнд хэлье. Тэгээд Пүү-пүү явлаа.

	— Пүү-пүү хамгийн түрүүнд Туулайтай дайралдав.

	— Сайн уу, Туулай. Энэ чинь чи юу?

	— Биш гэж бодъё. Тэгээд юу болохыг нь үзье гэж Туулай хэлэв.

	— Би чамд юм хэлэх гэж явна.

	— Би түүнийг чинь Туулайд дамжууламз.

	— Бид бүгдээрээ Христофер Робинтой цуг шинэ жилээр явна. Тэр чинь юу юм бэ?

	— Завь л байх гэж бодож байна.

	— Аа, тийм байх.

	— Тийм ээ, тийм. Бид Гадас юм уу нэг юм нээж олохоор явах гэж байна. Гадас ч гэл үү? Ямар ч л гэсэн бид түүнийг нээж олох гэж байгаа юм.

	— Тэгэлгүй яах вэ. Бас бид юу билээ, нэг идэх юм авч явах ёстой. Идэх юмаа авч явалгүй болохгүй. Юм идэх болбол идэх гэж байгаа юм. Би одоо Торойнд очлоо. Чи Имжид хэлээрэй мэдэв үү?

	Пүү-пүү Туулайнаас салаад Торойнд очихоор яаран явав. Торой гэрийнхээ үүдэнд суугаад багваахай цэцэг үлээж энэ жил болох уу, ирэх жил үү, хэзээ нэг цагт уу, эсвэл хэзээ ч болохгүй юу гэж мэргэлж суув. Тэгтэл хэзээ ч болохгүй гэж гараад байв. Гэтэл «Энэ» гэдэг маань юу билээ гэж юуны тухай мэргэлснээ бодоод олохгүй байлаа. Тэгээд ямар нэг сайхан юм л битгий байгаасай гэж бодож байтал нь Пүү-пүү ирлээ.

	— Эй, Торой минь, бид шинэ жилээр явах гэж байна. Бүгдээрээ идэх юмаа аваад явна шүү. Нэг юм нээж олохоор явна гэж Пүү-пүү баярлан хөөрсөн байдалтай хэлэв.

	— Юу нээж олох гэж? гэж Торой сандран асуужээ.

	— За нэг л юм.

	— Ууртай догшин юм биш биз?

	— Христофер Робин ямар ч ууртай догшин юмны тухай яриагүй. Харин тэр юманд «жил» Гэсэн үе ордог гэж хэлсэн шүү.

	— Би тэдний хүзүүнээс айхгүй л дээ Харин тэдний шүд л хэцүү. Гэвч Христофер Робин явах гэж байгаа бол би юунаас ч айхгүй гэжээ.

	Ингээд нэг хэсэг хугацаа өнгөрсний дараа тэд бүгдээрээ цуглаад шинжилгээний аяллаа эхэллээ. Хамгийн түрүүнд нь Христофер Робин Туулай хоёр, дараа нь Торой Пүү-пүү хоёр явлаа. Хойноос нь Имж, хүү Рүүгээ халаасандаа хийгээд Уультай цуг явж байв. Тэгээд Ийаа, хамгийн сүүлд Туулайн бүх найз нөхөд хамаатан саднууд цувж явлаа.

	— Би эднийг уриагүй гэж Туулай хайхрамжгүй хэлээд өөрсдөө хүрээд ирсэн байна. Эд дандаа ингэж байдаг юм. Ийаагийн хойноос сүүлд нь явна биз гэж нэмж хэлэв.

	Тэгтэл Ийаа: «Би юу гэж хэлэх гэж байна гэвэл энэ бүхэнд миний дургүй хүрч байна. Би энэ Пүүгийн хэлдэг шинжээгээр явах дургүй байна. Гагцхүү би ёс дагаж ирлээ. Тэгээд л ирлээ. Тэгтэл энэ шинжээний чинь хамгийн бөгсөнд би явах юм бол, миний ярьж байгааг ойлгож байна уу, бөгсөнд нь явъя. Гэтэл би жаахан амрах гээд суух бүрдээ л эхлээд Туулайн энэ олон бяцхан нөхөд, хамаатан саднуудыг замаасаа зайлуулах болж байна. Тэгвэл энэ чинь шинжээ биш, харин шинжгүй их үймээн шуугиан болно. Би үүнийг хэлэх гэсэн юм» гэжээ.

	— Ийаа юу гэж хэлэх гээд байгааг би мэдэж байна. Хэрэв надаас асуух юм бол... гэж Уулийг хэлтэл

	— Би хэнээс ч асуугаагүй байна. Харин бүгдэд нь хэлж байна. Бид Алтан гадсыг эрэх ч юм уу шоргоолжны үүрэн дээр «дуулж бүжиглэж» тоглосон ч болно. Надад ялгаа алга.

	Тэгтэл яваарай гэж Христофер Робин хашхирч байв. Пүү-пүү Торой хоёр ч бас «яваарай» гэж хашхирав.

	— Яваарай гэж Ууль хашхирлаа.

	— Бид хөдөллөө. Би явалгүй болохгүй гэж Туулай хэлээд аяллын эхэнд яваа Христофер Робин дээр очихоор яаран явлаа.

	— За бид явлаа. Харин надад хамаагүй шүү гэж Ийаа хэллээ.

	Ингээд тэд Алтан гадас нээж олохоор явцгаалаа. Явах замдаа өвөр хоорондоо элдвийн юм ярилцаж явлаа. Пүү-пүү дуу зохиож явсан учир ярианд оролцсонгүй.

	— Энэ нэгдүгээр мөр нь гэж Пүү нэг мөр дуу зохиогоод Торойд хэлэв.

	— Юуны нэгдүгээр мөр гэж?

	— Миний зохиосон дууны Ямар дууны?

	— Энэ дууны

	— Ямар?

	— Чи сонсвол мэднэ дээ.

	— Намайг сонсохгүй гэж чи яаж мэдэв?

	Пүү-пүү үүнд хариу хэлж чадахгүй болохоороо дуугаа дуулав.

	 

	Гахай, Туулай, Ууль бүгдээрээ

	Гадас олохоор явлаа, явлаа

	Тэд нар нийлээд бүгдээр явлаа

	(Тэгэхдээ намайг орхилгүй явлаа)

	Гадас олох гэдэг бол

	Гахай, Туулай, Ууль та нарын л

	Ганц хийдэг ажил гэж

	Гайгүй эрхэмлэн надад хэллээ.

	Робин, Пүү, Иа

	Оготор сүүлт туулайн саднууд

	Алтан гадсыг мэдэхгүй боловч

	Аяны замд дагаад гарчээ.

	Гахай, Туулай, Ууль бүгдээр

	Гадас олохоор явлаа, явлаа.

	 

	Христофер Робин Пүү-пүү рүү эргэж, 

	— Иш-ш, бид одоо аюултай газраар явах гэж байна гэв.

	Пүү-пүү түргэн гэгч нь Торой руу харж «чиш» гэв.

	Торой, Имж рүү эргэж бас «чиш» гэв.

	Имжийг Уульд «чиш» гэж хэлж байх зуур бяцхан Рүү «чиш» гэж аман дотроо хэд дахин давтав.

	«Чиш» гэж Ууль Ийаад хэлэв. Туулайн бүх хамаатан садан найз нарт «чиш» гэж Ийаа их сүртэй хэлэв. Тэд цувааны эцэст хүртэл «чиш-чиш» гэж бие биедээ яаралтай дамжуулав. Тэгтэл хамгийн сүүлд явж байсан хамгийн жижигхэн хамаатан нь бүхэл цувааныхан ганцхан түүнд «чиш» гэж хэллээ гэж бодоод тун их айж нүхэнд толгойгоо шургуулав. Тэндээ хоёр өдөр байж байгаад дараа нь аюул өнгөрлөө гэж бодоод нүхнээсээ гарч гэртээ яаран хариад авга эгчтэйгээ байх болов. Түүний нэр Александр Цох гэнэ.

	Тэд, явсаар нэг гол дээр ирлээ. Өндөр хадан эргэн дундуур голын ус шуугин эргэлдэж байв. Христофер Робин харангуутаа л түүний хэр аюултай болохыг мэдэв.

	Тэд хад чулуу дамжсаар голын өөд маш болгоомжтой явж байлаа. Тэгээд нэг хэсэг яваад эрэг нь хоёр тийшээ нэлээд өргөсөж, сууж амарч болохоор зүлэгтэй тэгш газар ирлээ. Үүнийг хармагцаа Христофер Робин «Зогс!» гэж хашхирав. Тэгэхээр нь бүгдээрээ сууж амарцгаав.

	— Одоо бүгдээрээ бүх хүнсээ идэцгээе. Тэгвэл цаашаа явахад амар болно байх гэж Христофер Робин хэллээ.

	— Бүх юугаа идэцгээе гэв ээ? гэж Пүү-пүү асуув.

	— Авчирсан бүх юмаа идэх гэнэ гэж Торой хэлээд өөрөө тэр ажилдаа орлоо.

	— Энэ ч харин зөв санаа байна гэж Пүү-пүү хэлээд идэж гарав.

	— Бүгдэд чинь идэх юм бий юу? гэж Христофер Робиныг асуухад.

	— Надаас бусдад нь. Хэзээ л надад юм байлаа гэж Ийаа хэлээд бусдыгаа гунигтай харав. Тэгснээ «Хэн нэг чинь санаандгүй чонын өргөсөн дээр суугаагүй биз?» гэж асуулаа.

	— Би суусан байж магадгүй гэж Пүү-пүү хэлээд босож хараад

	— Тэгнэ ээ тэр. Би тэгж бодоод байсан юм гэв.

	— Их баярлалаа. Пүү-пүү. Хэрэв чамайг дахин энд суухгүй бол... гэж Ийаа хэлээд Пүү-пүүгийн байранд очиж нөгөө өвсийг идэж гарав.

	— Энэ өвсөн дээр суухаар муудчихдаг юм. Хамаг шүүс нь алга болдог. Та нар цөмөөрөө үүнийг анхаараарай. Нөхдөө бодож бай. Бусдыгаа бодож байх нь чухал гэж Ийаа өвсөө зажилсаар дээшээ харж хэлэв.

	Удалгүй Христофер Робин юмаа идэж дуусаад Туулайд шивгэнэн юм хэлэхэд нь Туулай «Тэгье, тэгье, тэгье тэгэлгүй яах вэ» гэж хэлээд хоёулаа жаахан цаашаа явав.

	— Би тэдний дэргэд яримааргүй байлаа гэж Христофер Робиныг хэлэхэд Туулай

	— Тэгэлгүй яах вэ гэж их л бардамнан хэлэв.

	— Би..., би ердөө л... үгүй, чи ч бас мэдэхгүй байх аа даа. Алтан гадас ямар байдаг юм бол?

	— За даа, чи эртний асуухгүй гэж Туулай сахлаа илж хэлэв.

	— Би уг нь мэдэж байсан юм. Одоо мартчихсан шиг байна гэж Христофер Робиныг хайхрамжгүй хэлэхэд

	— Хачин юм. Би ч бас мартсан шиг байна. Уг нь мэдэж байсан л даа.

	— Энэ бол газар зоосон гадас л байдаг байх гэж би бодож байна.

	Гадас л байдаг байх. Гадсыг газарт зоодог. Гадсыг өөр хаана зоох вэ? дээ гэж Туулай хэлэв.

	— Би ч бас тэгж бодож байна.

	— Алтан гадас хойд зүгт байдаг гэдэг

	Тэгэхдээ хамгийн гол нь чухам хаана гэдэгт л байна гэж Туулай хэллээ.

	Тийм учраас л бид түүнийг эрж байна гэж Христофер Робин хэлэв.

	Тэр хоёр нөгөөдүүл дээрээ очлоо. Торой гэдрэгээ харчихсан тайван унтаж байв. Рүү, голын усанд нүүр гараа угааж байлаа.

	Рүү анх удаа өөрөө нүүрээ угааж байгаа нь энэ гэж Имж амьтан болгонд сайрхан ярьж байв. Ууль нэвтэрхий толь, тэрэлж өвс ч гэх шиг урт урт үг орсон инээдтэй юм Имжид ярьж байсан боловч Имж түүнийг нь ер сонссонгүй.

	— Би энэ янз бүрийн угаалга мугаалгад дургүй. Ялангуяа энэ сүүлийн үеийн чихний ард угаана гэдэг бол бүр ч дэмий юм гэж Ийаа үглээд «Пүү-пүү, чи юу гэж санаж байна?» гэж асуув.

	— За даа, би... гэж Пүү-пүүг хэлтэл

	Гэнэт ус пал хийж дуугараад Рүүгийн чарлах, Имжийн хашхирах сонсогдсон учир Пүү-пүүгийн юу гэж бодож байгааг мэдэж чадсангүй.

	— Угаах нь хэтрээд тэр гэж Ийаа хэлэв.

	— Рүү уначихлаа гэж Туулай хашхираад Христофер Робинтой хоёул туслахаар гүйлээ.

	— Намайг хараач! Би сэлж байна гэж Рүү цөөрмийн дундаас хашхираад цаашаа урсаж хүрхрээ рүү ороод дараагийн цөөрөмд орлоо.

	— Хүү минь, чи зүгээр байна уу гэж Имж санаа нь зовон хашхирч явав.

	— Зүгээр, намайг хар... гэж Рүү хэлэх гэтэл бас нэг хүрхрээ рүү орж дараагийнх нь цөөрөмд оров.

	Бүгдээрээ л түүнд туслах гэж чадах бүхнээ хийж байлаа: Торой бүр сэрж дороо дэвхцэн «Ээ, ээ» гэж хашхирч байв. Усанд гэнэт түр живэхэд толгойгоо усан дээр авч явах нь хамгийн чухал гэж Ууль ярьж байв. Имж усны эргээр том том харайж «Рүү, хүү минь, чи зүгээр үү?» гэж хашхирсаар байв. Тэгэхэд нь Рүү усан дотроос «Намайг хар!

	Би сэлж байна» гэж хашхирч байлаа. Ийаа, Рүүгийн анх усанд унасан газар очиж буруу харж суугаад сүүлээ усанд дүрж «Энэ угаалгаас л бүх юм боллоо. Бяцхан Рүү минь, миний сүүлнээс бариад ав. Тэгвэл боллоо» гэж аман дотроо хэлэв. Христофер Робин, Туулай хоёр бусдыгаа дуудан Ийаагийн хажуугаар гарав.

	— Би одоохон очлоо. Тэсээрэй, Рүү минь гэж Христофер Робин хашхирч явлаа.

	— Та нарын зарим нь гол дээгүүр хөндөлдүүлэн нэг юм тавиадах, доогуур тавиарай гэж Туулай хэлэв.

	— Тэгтэл Пүү-пүү нэг урт гадас олов. Гадсаа бариад Рүүгийн байсан газрын доохон очиход Имж усны нөгөө эрэгт гарч савааны нөгөө үзүүрээс барилаа. Рүү мөн л «намайг хараарай. Би сэлж явна» гэж баярлан хашхирч явснаа гадаснаас барьж аваад уснаас гарав. Рүү биеэ арчуулж байхдаа намайг сэлж явахыг харсан уу? гэж сайрхан асууж байлаа. Тэр тун их баясгалантай байв.

	— Пүү-пүү, чи намайг сэлж явахыг харсан уу? Сэлэх гэдэг чинь тэрийг хэлдэг юм. Туулай чи миний юу хийж явааг харсан уу? Би сэлж явсан. Ээ, Торой, Торой!! Чи намайг юу хийсэн гэж бодож байна. Би усанд сэлсэн. Христофер Робин, чи намайг харсан уу... гээд цааш нь юм хэлэх гэтэл Христофер Робин, хэлснийг нь дуулсангүй. Пүү -пүүг хараад зогсож байлаа.

	— Пүү -пүү чи хаанаас энэ гадсыг олоо вэ?

	Пүү-пүү барьж байсан гадас уруугаа харж, 

	— Би түүнийг зүгээр л олсон юм. Заавал хэрэг болно гэж бодоод авлаа.

	— Пүү-пүү шинжилгээний аян дууслаа. Чи Алтан гадсыг олов гэж Христофер Робин баясгалантай хэлэв.

	— Тэгэв үү? гэж Пүү-пүү гайхан асуув.

	Тэгээд бүгдээрээ буцаж явсан чинь Ийаа сүүлээ усанд дүрэн суусаар байж байв.

	— Бушуул гэж Рүүд хэлээдхээч. Миний сүүл хөлдөх нь. Би үүнийг хэлмээргүй байна. Гэвч хэлэлгүй болохгүй нь. Би гомдол гаргах ч гээгүй. Гэтэл сүүл минь хөлдлөө гэж Ийаа хэлэв.

	— Би энд байна гэж Рүү хашхирав.

	— Аа чи энд байгаа бий.

	— Чи сэлж явахыг минь харсан уу?

	Ийаа сүүлээ уснаас гаргаж хоёр тийш нь хөдөлгөв.

	— Яг л миний бодсоноор байна. Мэдээ алдаад хөшчихөж. За яах вэ. Та нар зовохгүй байгаа бол зүгээр юм байгаа биз гэж Ийаа хэллээ.

	— Хөөрхий, Ийаа минь, би сүүлийг чинь хаттал арчаад өгье гэж Христофер Робин хэлээд арчуураа гаргаж сүүлийг нь арчив.

	— Их баярлалаа, Христофер Робин, Чи бол ганцаараа сүүл гэж юу вэ гэдгийг мэддэг. Бусад нь бодож сэтгэж чадахгүй болохоороо ийм байгаа юм. Тэд төсөөлөх ч үгүй. Тэдэнд сүүл бол сүүл биш. Сүүл гэдэг бол нурууны дайвар гэж тэд бодож байгаа гэж Ийаа ярьжээ. Христофер Робин, Ийаагийн сүүлийг хамаг чадлаараа арчиж, — Битгий зов Ийаа. Одоо овоо болов уу? гэв.

	— Одоо л нэг сүүл гэдэг нь мэдэгдэж байгаа бололтой. Хэрэв миний ярьж байгааг ойлгож байгаа бол дахиад сүүлтэй боллоо. Пүү-пүү гадсаа барьсаар тэдэн дээр ирж

	— Сайн уу? Ийаа гэв.

	— Сайн байна уу? Пүү-пүү. Асуусанд чинь их баярлалаа. Гэвч би үүнийг нэг хоёр өдрийн дараа л хэрэглэж чадах юм шиг байна.

	— Юуг тэр вэ?

	— Бидний ярьж байсан юмыг

	— Би ямар нэг юмны тухай ярьсан гэж үү гэж Пүү-пүү эргэлзэнгүй хэлэв.

	— Би андуурчээ. Миний сүүлийг бүр хөшчихсөн байхад чи, намайг их өрөвдлөө гэж хэлээд туслах арга юу байна гэж асуусан шиг санагдсан юм.

	— Үгүй. Би тэгээгүй гэж Пүү-пүү хэлээд жаахан бодсоноо тус болох санаатай, 

	— Өөр л амьтан хэлсэн байх даа гэв.

	— За яах вэ. Түүнтэй дайралдвал миний өмнөөс талархал илэрхийлээрэй.

	Пүү-пүү зовсон байдалтай Христофер Робин руу харав.

	— Пүү-пүү Алтан гадсыг нээж оллоо гэж Христофер Робин хэлээд «Сайхан хэрэг шүү» гэж нэмж хэлэв.

	Пүү-пүү даруухан байдалтай доошоо харав.

	— Энэ юм уу? гэж Ийааг асуухад:

	— Тийм гэж Христофер Робин хариулав.

	— Энэ чинь тэгээд бидний эрж явсан юм мөн үү?

	— Тийм, мөн гэж Пүү-пүү хэлэхэд

	— За тийм байж, ямар ч гэсэн бороо л орсонгүй гэж Ийаа хэллээ.

	Тэд гадсаа газар зоогоод дээр нь

	 

	Пүү-пүүгийн нээж олсон Алтан гадас

	Пүү-пүү үүнийг олов

	 

	гэж бичсэн пайз уяв.

	Тэгээд бүгдээрээ гэртээ харьцгаав. Рүү халуун усанд ороод дороо унтсан байх гэж би, бодож байна. Гэвч тэгээгүй ч байж магадгүй. Харин Пүү-пүү гэртээ хариад байгуулсан гавьяагаараа тун их бахархан хүч чадлаа нэмэх гэж бага зэрэг юм иджээ.

	 

	
ЕСДҮГЭЭР БҮЛЭГТ Торой үерт автана

	Бороо ороод л байв, ороод л байв, ороод л байв. Торой ийм их бороо орохыг энэ насандаа (гэвч гурван настай билүү дөрвөн настай билүү, хэн мэдэх вэ?) үзсэнгүй гэж ганцаараа ярьж суулаа. Өдөр бүр бороо орсоор байлаа.

	«Хэрэв бороо орж эхлэх үед би, Пүү-пүүгийнд юм уу, Христофер Робиныд юм уу, эсвэл Туулайнд байсан бол хэзээ энэ бороо зогсох бол гэж гайхахаас өөр ажилгүй гав ганцаараа суухын оронд өдийд найзтай, хөгжилтэй байх байсан даа» гэж цонхоор харан бодож байлаа. Тэгээд Пүү пүүтэй хоёулаа байвал ««Чи ер нь ийм бороо үзсэн үү?» гэж Пүү-пүүгээс асууна. Тэгвэл Пүү-пүү «Энэ их аймаар бороо байна шүү» гэж хэлнэ. Тэгэхээр нь «Христофер Робиныд очдог зам ямар байгаа бол?» гэж асууна; Пүү-пүү «Нөгөө Туулай маань одоо урсчихаа болов уу? гэнэ» гэж бодож байлаа. Ингэж ярилцаж байвал зугаатай байх сан. Үнэхээр ч үер шиг ийм сонин юм болж байхад хуваалцах найзгүй байна гэдэг тусгүй хэрэг.

	Үнэхээр ч тун гайхалтай юм болж байлаа. Пүү-пүүгийн дандаа хөрвөөж байдаг бяцхан хуурай сувгууд горхи болж дотор нь орж ус шалчгануулан тоглодог горхинууд гол болжээ. Эрэг дээр нь хөгжөөнтэй сайхан тоглодог голынх нь ус орондоо багтахыг (савнаасаа халихыг хэлжээ) болиод газар сайгүй урсаж их зай эзэлсэн учир Торой мөдхөн энэ ус өөрийнх нь оронд орох бол уу гэж бодож байлаа.

	«Хамгийн жижигхэн Амьтан мөртөө усанд бүрмөсөн автагдсан байх бага зэрэг аймаар юм. Христофер Робин Пүү-пүү хоёр бол модонд авираад амиа аварч чадна. Имж үсэрч харайгаад амиа аварч чадна. Туулай, нүхэнд ороод амиа аварч чадна. Ууль, нисээд амиа аварч чадна. Ийаа за байзнаарай... өөрийнхөө амийг аваръя гэвэл чанга хашхирна. Харин би бол усанд автагдчихаад юу ч хийж чадахгүй байна» гэж Торой ганцаараа ярьж суув.

	Бороо ороод л байлаа. Өдөр ус улам дээшилсээр байгаад одоо бүр Торойн цонхонд тулаад ирлээ. Торой яаж ч чадаагүй л байлаа.

	«Пүү-пүүг аваад үзье. Пүү-пүү их ухаантай биш ч гэсэн ямар нэг муу юм хэзээ ч хийхгүй. Тэнэг юм хийвэл тэр нь зөв болчихдог. Ууль байна. Ууль огт ухаангүй боловч юм мэддэг. Усанд автагдвал яахаа бас мэднэ. Туулай байна. Туулай номоос сураагүй атлаа дандаа ухаалаг төлөвлөгөө зохиож чаддаг. Имж байна, Имж аргатай авхаалжтай биш, тийм биш боловч Рүүгийн төлөө тун их санаа тавьдаг болохоороо бодолгүйгээр л хийвэл зохих сайн зүйлийг хийнэ. Бас Ийаа байна. Ийаа тун ч хөөрхийлөлтэй донгио амьтан болохоор энэ тухай зовохгүй. Харин Христофер Робин яах бол гэдэг л сонирхолтой байна» гэж Торой ганцаараа ярьж суув.

	Тэгтэл гэнэт Христофер Робины ярьсан, хүнгүй зэлүүд арал дээр байсан нэг хүний тухай санав. Тэр хүн юм бичиж шилэнд хийгээд түүнийгээ далай руу хаяжээ. Тэгээд хэрэв би өөрөө юм бичиж шилэнд хийгээд ус руу хаявал хэн нэг нь ирж аврах байх гэж бодов.

	Тэгээд цонхоор харж байснаа болиод харандаа цаас хоёр эрж эхлэв. Гэрийнхээ хуурай газар бүхэнд эрсээр байж арай гэж нэг харандаа, хуурай цаас, бөглөөтэй шил оллоо. Тэгээд цаасныхаа нэг тал дээр

	 

	Амь авар!

	Торой (энэ бол би)

	 

	гэж бичив. Нөгөө тал дээр нь:

	 

	Энэ бол би, Торой байна. Амь авар! Амь авар!

	 

	гэж бичлээ.

	Тэгээд цаасаа шилэн дотроо хийгээд чадлынхаа хэрээр чанга бөглөж цонхоороо, унахаас наагуур бас л чадлынхаа хэрээр сайн цухуйж байгаад шилээ мөн л байдаг чадлаараа хол чулуудав. Шил нь пүл! гээд ус руу орсноо жаахан байзнаад усан дээр хөвөөд ирэв. Шилэн саваа аажимхан хөвсөөр холдохыг нь нүдээ чилтэл харж суув. Заримдаа шил нь мөн ч юм шиг заримдаа шил биш усны халгиа ч юм шиг харагдаж байлаа. Тэгээд, дахин шилээ хэзээ ч харахгүй бөгөөд өөрийгөө аврахын тулд чадах бүхнээ хийлээ гэдгээ Торой гэнэт ухаарав.

	«За одоо өөр нэг амьтан л ямар нэг арга хэмжээ авах байх. Түргэлээсэй. Тэгэхгүй бол би усанд сэлэх болох нь. Тэгтэл би сэлж чаддаггүй» гэж бас бодсоноо уртаар санаа алдаж «Пүү энд байсан болоосой. Хоёулаа байвал сайхан байх сан» гэж ганцаараа ярилаа.

	 

	......

	 

	Бороо орж эхлэх үед Пүү-пүү унтаж байлаа. Бороо ороод л байлаа, ороод л байлаа. Пүү-пүү унтаад л байв, унтаад л байв. Даанч их ядарсан байж. Яаж хойд туйлын Алтан гадас олсныг та нар санаж байгаа биз дээ. Тэгээд түүгээрээ тун их бахархаж, ухаан багатай Баавгай нээж чадахаар тийм Туйлын гадас дахиад бий болов уу гэж Христофер Робиноос асуужээ.

	«Өмнөд туйл гэж бий. Бас дорнод туйл, өрнөд туйл гэж баймаар юм. Гэтэл энэ тухай улс ярих дургүй байдаг» гэж Христофер Робин хэлжээ.

	Үүнийг сонсоод Пүү-пүү тун их хөөрөн баярлаж Дорнод туйлын гадас ямар байдаг бол, түүнийг олох шинжээ хийе гэж хэлсэн боловч Христофер Робин, Имжтэй хийх өөр нэг юм бодож байсан учир Пүү-пүү Дорнод туйлын гадас олохоор ганцаараа явжээ. Пүү-пүү Дорнод туйлын гадас олсон эсэхийг би мартчихжээ. Харин тэр тун их ядарч гэртээ ирсэн бөгөөд хоолоо идэх гэж суугаад идэж дууссан ч үгүй хагас цаг илүүхэн болоод сандал дээрээ унтаад өгчээ. Тэгээд унтаад л байв, унтаад л байв.

	Тэгтэл гэнэт зүүдэлжээ. Пүү-пүү Дорнод туйлд очсон байна. Хамгийн хүйтэн, цас, мөсөөр хучигдсан их хүйтэн туйл байлаа. Пүү-пүү унтах гэж зөгийн үүр олсон чинь хойд хоёр савар нь үүрэнд багтсангүй тэгээд гадна нь үлджээ. Тэгтэл Дорнод туйлд байдаг зэрлэг мангасууд ирж хүүхдүүддээ үүр хийж өгөх гэж саврынх нь бүх үсийг зулгаагаад авчээ. Үсийг нь зулгаах тусам хүйт оргиж хөл нь даараад Пүү-пүү гэнэт хашхиран сэрвэл сандал дээрээ унтчихсан, хоёр савар нь усан дотор байж байлаа. Эргэн тойрон дүүрэн ус байв.

	Пүү-пүү усан дотор шал пал гэсээр явж хаалгаа онгойлгоод гадагшаа харав

	— Энэ ч нэлээн айхавтар юм болж. Үүнээс гарах хэрэгтэй гэж бодлоо.

	Тэгээд хамгийн том ваартай балаа аваад модныхоо хамгийн бүдүүн мөчир дээр гарч уснаас зугтав. Дараа нь буугаад дахин нэг ваартай бал авлаа. Тэгсээр байгаад зугтах ажил дуусаж дэргэдэх мөчир дээрээ 10 ширхэг ваартай бал тавьчихсан, хөлөө годгонуулан сууж байлаа.

	Хоёр өдрийн дараа Пүү-пүү нөгөө л мөчир дээрээ хөлөө годгонуулан сууж байтал дөрвөн бал л үлдсэн байв.

	Гурван өдрийн дараа Пүү-пүү мөн л нөгөө мөчир дээрээ хөлөө годгонуулан сууж байсан чинь ганцхан ваартай бал үлдсэн байв.

	Дөрвөн өдрийн дараа Пүү-пүү гав ганцаараа сууж байлаа.

	Тэр өглөө Торойн шил хөвсөөр Пүү пүүгийн хажуугаар гартал Пүү-пүү «Бал» гэж ганц хашхираад ус руу үсрэн орж нөгөө шилийг аваад мод уруугаа эргэн! авирч гарав.

	Пүү-пүү шилээ онгойлгож үзээд, «Хайран юм. Ингэж дэмий норох гэж» гээд энэ цаас чинь юу вэ? гэж гайхан доторх цаасыг нь гаргаж үзлээ.

	— Энэ чинь захидал байна. Тэгэлгүй яах вэ. Энэ «П» үсэг байна. Тийм байна. «П» бол Пүү гэсэн үг. Тэгэхээр энэ чинь надад тун чухал захидал ирж. Би уншиж чадахгүй. Одоо Христофер Робиныг эсвэл Уулийг, эсвэл Торойг ч яах вэ, авхаалжтай уншигчдыг олох хэрэгтэй байна.! Тэгвэл тэд энэ захидалд юу гэж байгааг хэлээд өгнө. Гэтэл би сэлж чадахгүй. Тусгүй байна гэж ганцаараа ярьж гарав.

	Тэгтэл санаанд нь гэнэт нэг юм оров. Ухаан багатай баавгайн хувьд тун зөв санаа гэж би бодож байна.

	«Шил хөвж чаддаг юм бол ваар ч хөвж чадна. Ваар хөвж чадвал би дээр нь сууж чадна. Их том ваар байвал болно» гэж бодлоо.

	Ингээд Пүү-пүү хамгийн том ваараа авч сайн таглав. Усны онгоц болгонд нэр байх ёстой. Ийм учраас би өөрийнхөө онгоцыг «Хөвж яваа Баавгай» гэж нэрлэнэ гэж хэлээд онгоцоо ус руу шидэж өөрөө хойноос нь үсрэн суув.

	Нэг хэсэг Пүү-пүү «Хөвж яваа Баавгай» хоёр дээр дороо орж хэн нь дээр нь байх нь мэдэгдэхгүй байснаа хоёр, гурван янзаар үзсэний эцэст «Хөвж яваа Баавгай» дор нь, Пүү-пүү баясгалантайгаар дээр нь мордож хөлөөрөө түргэн түргэн сэлүүрдэж явав.

	 

	.....

	 

	Христофер Робин ойн хамгийн өндөр газар суудаг байлаа. Бороо ороод л байлаа, ороод л байлаа. Гэвч ус тэдний гэрт хүрч чадаагүй байв. Гэрийнхээ гаднаас ийш тийш харж эргэн тойрон байгаа усыг ажиж байхад аятайхан байсан боловч бороо их ширүүн орж байсан учир Христофер Робин голдуу гэртээ байж янз бүрийн юм бодож байжээ. Өглөө бүр Христофер Робин шүхрээ бариад усны захад очиж саваа хатгаад орхидог байлаа. Дараагийн өглөө очиход саваа нь үгүй болсон байдаг учир дахин өөр саваа хатгаад гэртээ харьдаг байв. Ингээд өглөө бүр зам нь түрүүчийнхээсээ богиносож байлаа. Тав дахь өдрийн өглөө эргэн тойрон ус хүрээлж амьдралдаа анх удаа жинхэнэ арал дээр байна гэдгээ мэдлээ. Энэ бол тун сайхан хэрэг юм.

	Тэр өглөө Ууль, найз Христофер Робиныхоо ямар байгааг мэдэх гэж усан дээгүүр нисэн ирлээ.

	— Ууль, би арал дээр байдаг болсон. Сайхан байгаа биз гэж Христофер Робин хэлэв. Ууль:

	— Сүүлийн үед агаарын байдал тохиромжгүй байна гэв.

	— Юу гэнэ ээ?

	— Бороо орсон гэж Ууль тайлбарлав.

	— Тийм ээ, тэгсэн.

	— Үерийн түвшин үзэгдээгүй их болжээ.

	— Хэн гэнэ ээ?

	— Энд ус их байна гэж Ууль тайлбарлав.

	— Тийм байна

	— Гэвч цаашдын төлөв түргэн сайжирч байна.

	— Чи Пүү-пүүтэй уулзаагүй биз?

	— Үгүй. Мөдхөн...

	— Пүү-пүүг сайн байгаа гэж би бодож байна. Би түүний төлөө зовоод байна. Торой цуг байгаа байх. Тэр хоёр сайн байгаа байх, тийм үү? Чи юу гэж бодож байна?

	— Сайн байгаа байх. Мөдхөн...

	— Ууль, чи яваад тэр хоёрыг үзээд ирээч. Пүү-пүү ухаан багатай болохоороо тэнэг юм хийж магадгүй. Би түүнд тун их хайртай юм. Чи мэдэж байгаа биз дээ. Ууль минь;

	— Тэгье. Би одоо явлаа. Шууд эргээд ирнэ гээд Ууль нисээд явчхав. Төдхөн Ууль эргээд ирэв.

	— Пүү-пүү алга байна

	— Байхгүй гэнэ ээ?

	— Тэнд байсан байна. Пүү-пүү гэрийнхээ гадаах мөчир дээр есөн ваар балтай сууж байжээ. Одоо тэндээ алга.

	— Эй, Пүү-пүү минь! Чи хаана байна? гэж Христофер Робин хашхиртал ард нь:

	— Би энд байна гэсэн бүдүүн дуу гарав.

	— Пүү-пүү юу?

	Тэр хоёр тэврэлдэв. Христофер Робин арай гэж үг дуугарахтай болмогцоо:

	— Пүү-пүү минь, чи яаж энд ирэв? гэж асуулаа.

	— Өөрийнхөө онгоцоор ирлээ гэж Пүү-пүү сайрхан хэлээд надад шилэн дотор хийсэн маш чухал захидал ирсэн. Миний нүдэнд ус орчхоод би уншиж чадсангүй. Тэгээд чамд өөрийнхөө онгоцоор авчирлаа гэв. Ингэж сайрхан яриад нөгөө захидлаа Христофер Робинд өглөө.

	Христофер Робин түүнийг нь уншаад

	— Энэ чинь Торойгоос иржээ гэв

	— Наана чинь Пүү-пүүгийн тухай юу ч алга уу? гэж Пүү Христофер Робины мөрөн дээгүүр шагайж хэлэв.

	Христофер Робин нөгөө захидлыг чанга уншив.

	— Өө, тэр «П» чинь Торойнх байсан юм уу. Би Пүүгийнх гэж бодсон юм.

	— Түүнийг одоохон аюулаас аврах хэрэгтэй. Би чамтай цуг байгаа гэж бодсон юм. Ууль, чи нуруун дээрээ суулгаад авчирч чадах уу? гэж Христофер Робин асуув:

	— Чадахгүй байх гэж Ууль нэлээн удаан бодсоны дараа хэлэв. Эргэлзэж байна. Нурууны булчин даах эсэхийг

	— Тэгвэл чи одоохон нисэж очоод түүнийг аврахаар очиж явна гэж хэлээдэхгүй юу? Пүү-пүү бид хоёр аврах арга бодож байгаад аль болох түргэн очъё. За Ууль минь, одоо юу ч дуугаралгүй түргэхэн явж үз. Ууль юм хэлэх гэж бодсоор байсан боловч явлаа.

	— За Пүү-пүү минь, чиний онгоц хаана байна? гэж Христофер Робин асуув. Усны зах руу очих замдаа Пүү:

	— Тэр бол ердийн онгоц биш гэдгийг хэлэх хэрэгтэй. Зарим үед онгоц, зарим үед золгүй явдал ч гэмээр. Тухайн байдлаас шалтгаална.

	— Юунаас шалтгаална гэж?

	— Би дээр нь байна уу, эсвэл дор нь байна уу? гэдгээс

	— Тийм байж. Тэгээд тэр чинь хаа байна?

	— Тэнд гэж Пүү-пүү «Хөвж яваа Баавгай» руу бардам байдалтай заав. Ийм юм байна гэж Христофер Робин огт бодсонгүй. Тэгээд Христофер Робин «Хөвж яваа Баавгай» руу харах тусмаа л ямар их зоригтой, ухаантай баавгай вэ? гэж бодож байлаа. Энэ тухай Христофер Робиныг бодох тусам Пүү-пүү даруухан янзтай улам доошоо харж өөрөө биш юм шиг харагдахыг хичээн байлаа.

	— Бид хоёрт дэндүү багадах юм байна гэж Христофер Робин урамгүй хэлэв.

	— Торойтой гурвуулаа

	— Тэгвэл бүр багадна. Пүү-пүү минь хоёулаа яах вэ?

	Тэгтэл энэ бамбарууш, Пүү баавгай, Винни Пүү, То. Н. (Торойн найз), Ту. Н. (Туулайн найз), А. Г. О (Алтан гадас ологч) И. Т. ба С. О. (Ийааг тайтгаруулагч, Сүүл Ологч), өөрөөр хэлбэл Пүү, маш ухаалаг юм хэллээ. Үүнийг сонсоод Христофер Робин «Энэ чинь миний аль эртний танил, хамгийн хайрт маш өчүүхэн ухаантай бамбарууш минь мөн үү» гэж гайхан, амаа ангайн, нүдээ бүлтийлгэн харахаас өөр аргагүй боллоо.

	— Бид чиний шүхрээр явж болох юм байна гэж Пүү-пүү хэлжээ.

	— ?

	— Бид чиний шүхрээр явж болно.

	— ??

	— Бид чиний шүхрээр явж болно.

	— ! ! ! ! !

	Тэгтэл шүхрээр үнэхээр явж болно гэж Христофер Робин гэнэт ухаарав. Ингээд Христофер Робин шүхрээ дэлгэж доош нь харуулаад усанд тавилаа. Шүхэр нь хөвж байсан боловч ганхаж байв. Пүү дотор нь орлоо. Пүү-пүү болох нь гэж бодоод түүнийгээ Христофер Робинд хэлэх гэтлээ ус руу орчхоод болохгүй нь гэж мэдээд Христофер Робин дээр буцаад очлоо. Тэгээд хоёул цуг шүхэр дотроо оров. Энэ удаа шүхэр нь ганхсангүй.

	«Би энэ онгоцоо Пүүгийн ухаан гэж нэрлэнэ» гэж Христофер Робин хэллээ. Ингээд «Пүүгийн Ухаан» тэр дороо зүүн өмнө зүг чиглэн үе үе жигдхэн эргэлдсээр хурдаллаа.

	Хүлээж, хүлээж онгоц харагдмагц Торой яаж баярласныг та нар мэдэж байна уу. Үүнээс хойш олон жилийн турш тэр аюулт үерийн үеэр маш их аюулд ороод байсан гэж Торой бодох дуртай байлаа.

	Гэвч үнэхээр тохиолдсон аюултай явдал нь түүнийг аврагдахаас хагас цагийн өмнө тохиолджээ. Ууль нисэн ирмэгц модны мөчир дээр суугаад Торойг тайвшруулахын тулд, нэгэн удаа андуураад цахлайн өндөг гаргасан нагац эгчийнхээ тухай жигтэйхэн урт түүх ярьжээ. Ууль яриад л байж, яриад л байж, ярьсан юм нь энэ өгүүлбэр шиг урт байсан учир цонхоор толгойгоо гарган хамаг найдвараа алдчихаад сонсож суусан Торой зүүрмэглэсээр унтаж, аажмаар цонхныхоо тавцан дээгүүр гулгаж ус руу унах шахаад хойд хөлийнхөө туурайн дээр тээглээд байтал нь азаар, Ууль нагац эгчийнхээ хашхирсныг дуурайн хашхиртал Торой цочин сэрж буцаж орж амжжээ. Тэгээд аюулаас мултарсан хойноо «Ямар сонин юм бэ? Үнэхээр тэгээ юу?» гэж хэлтэл нь «Пүүгийн Ухаан» онгоц харагджээ. Түүнийг аврахаар далай дээгүүр айсуй яваа «Пүүгийн Ухаан» онгоцыг (ахмад Христофер Робин, 1 дүгээр туслагч Пүү баавгай) хараад Торой тун ч их баярлажээ.

	Ингээд энэ тууж дууслаа. Энэ сүүлийн хэсгийг бичих гэж би их ядарсан учир одоо дуусгая гэж бодож байна.

	 

	Христофер Робин Пүү-пүүд зориулсан үдэшлэг хийж үлгэр дуусна

	 

	Саяхны их борооны дараа ойн дээгүүр нар дахин мандахдаа долоогонын цэцгийн үнэр авчирч, ойн бүх жижиг горхинууд хуучин хөөрхөн хэвдээ буцаж ороод баясгалантай хоржигнон урсаж, бяцхан шалбаагууд саяхны их үйл явдал, өнгөрсөн амьдралаа бодон санааширч байсан ийм нэгэн сайхан өдөр Христофер Робин шүгэлдэн Ууль найзаа дуудлаа

	Христофер Робин бусдаас онцлог өөр маягаар шүгэлддэг байсан учир найз нар нь мэддэг байжээ. Ямар хэрэг болсныг мэдэхээр Ууль шувуу Зуун модны тэндээс нисэн ирлээ.

	— Ууль, би үдэшлэг хийх гэж байна гэж Христофер Робин хэлэв.

	— Чи хийх юм уу, тийм үү? гэж Ууль асуулаа.

	— Энэ бол онцгой үдэшлэг болох ёстой. Үүнийг Пүү-пүүгийн хийсэн үйл ажилд, Торойг үерээс аврах үед байгуулсан гавьяанд нь зориулан хийж байгаа юм.

	— Өө, энэ чинь тийм юманд зориулагдсан юм байна, тийм үү? гэж Ууль асуув.

	— Тийм, үдэшлэг маргааш болно. Тэгээд Пүү-пүүд аль болох түргэн хэлээд бас бусад үлдсэнд нь бүгдэд нь хэлээдэхгүй юу?

	— Аа, тийм, маргааш болно тийм ээ? гэж Ууль хэлээд аль болохоор тус хүргэхийг бодож байв.

	— Ингээд чи яваад хэлчихгүй юү? Ууль минь

	Ууль ямар нэг маш цэцэн юм хэлэх гэж бодсон боловч санаанд нь олигтой юм орохгүй болохоор нь Христофер Робины хэлснийг бусдадаа дуулгахаар нисэн явлаа. Пүү-пүү хамгийн түрүүнд Уультай дайралдав.

	— Пүү-пүү, Христофер Робин үдэшлэг хийх гэж байна гэж Уулийг хэлэхээр Пүү-пүү

	— Өө, гэснээ Ууль өөрийг нь дахин өөр юм хэлээсэй гэж харж байгааг мэдээд «Ягаан чихэр түрхсэн нөгөө бяцхан бялуу боовнууд байх болов уу?» гэж асуув.

	Ягаан чихэр түрхсэн бяцхан бялуу боовны тухай ярих нь түүнд зохимжгүй санагдсан учир Ууль Христофер Робины хэлснийг Пүү-пүүд яг тэр хэвээр нь дамжуулаад Ийаа дээр очихоор нисэн явлаа.

	«Надад зориулсан үдэшлэг болно гэж үү? Ямар мундаг юм бэ?» гэж Пүү-пүү дотроо бодоод энэ үдэшлэг Пүү надад зориулсан гэдгийг бусад бүх амьтад мэдээ! бол уу, Христофер Робин «Хөвж яваа Баавгай», «Пүүгийн Ухаан» болон түүний зохион олоод хөвж явсан гайхамшигт онгоцнуудын тухай тэдэнд, хэлээ бол уу, гэж гайхсаар явлаа. Тэгснээ энэ тухай бүгдээрээ мартчихаад энэ үдэшлэг юун үдэшлэг болохыг хэн ч мэдэхгүй байвал ямар тусгүй юм болох бол гэж бодлоо.

	Пүү-пүү ингэж бодох тусмаа энэ нь бүтэлгүй зүүд шиг санагдаад толгой нь будилж орхив. Ингээд бодсоор байгаад дуу зохиов.

	 

	Сэтгэл түгшсэн Пүүгийн дуу

	 

	Пүү мандтугай!

	(Хэн гэнэ ээ?)

	Пүү - би!

	(Түүний байгуулсан гавьяа юу вэ?)

	Ерөөсөө та нар дуулаагүй гэж үү?

	(Юу гэж?)

	Өрөөл бусдыг үерээс аварсан юм!

	(Юунаас гэнэ ээ?)

	Өөрөө усанд сэлж чадахгүй ч аварсан юм?

	(Хэнийг аварсан хэрэг вэ?)

	Өөрийнхөө сайн найзыг аварсан юм!

	Хүүе! Хүүе! Сонсоорой.

	Хүүхдүүдээ, би Пүүгийн тухай ярьж байна?

	(Хэний тухай гэнэ ээ?)

	Винни Пүүгийн тухай шүү!

	Нэг юм хэлэхээ

	Нээрэн таг мартчихаж

	(Түүнээ одоо хэлээдхээч)

	Пүү гэдэг бамбарууш

	Суут ухаант баавгай!

	(Их юутай гэнэ ээ?)

	Эрдэм ухаан ихтэй!

	Ухаант тэр бамбарууш

	Угаас идэмхийг нь мэднэ

	Хэр зэрэг усчныг нь

	Хэлж би мэдэхгүй

	Тэгэхдээ тэр завирхуу нэг юмаар

	Тэртээ холд хөвж чадсан юм.

	(Юугаар гэнэ ээ!)

	Юу нь хамаа байсан юм

	Ерөнхийдөө ваар шиг л юм байсан

	Ерөөсөө тэгээд түүнд баяр хүргэе!

	(Юу хүргэе гэнэ ээ!)

	Юу юуны өмнө баяр хүргэе!

	Үнэхээр ухаалаг тэр бамбарууш

	Үүрд бидэнтэй хамт байж байг!

	Улмаар эрүүл энх өсөж

	Урт удаан наслан жаргаж байг!

	Пүү мандтугай!

	(Хэн гэнэ ээ?)

	Пүү, би!

	Пүү мандтугай!

	Үүрд мандтугай!

	Бид бүхний танил бамбарууш

	Винни Пүү мандтугай!

	(Түүний байгуулсан гавьяа

	Түүхнээс хэн нэг нь ярьж өгөөч!)

	 

	Пүү-пүүг ингэж байх хооронд Ууль Ийаатай ярилцаж байлаа.

	— Ийаа. Христофер Робин үдэшлэг хийх гэж байна.

	— Их сонин юм байна. Тэд намайг, хөлөөр гишгэгдээд байдаг жижигхэн юмнууд руу явуулах гэж байгаа биз.

	Найрсаг бөгөөд ухаантай бодол байна. За тэгж л байг. Яриад ч яах вэ.

	— Чамд урилга ирсэн

	— Юу юм бэ?

	— Урилга

	— За, за мэдлээ. Хэний амнаас унасан юм бэ?

	— Энэ бол идэх юм биш, чамайг үдэшлэгт ир гэж байгаа юм. Маргааш болно.

	Ийаа аажуухан толгойгоо сэгсэрч

	— Чи Торойг хэлж байгааг юм байна. Дэлбэн чихтэй жижигхэн амьтныг. Тэр чинь Торой. Би хэлүүж.

	— Үгүй, үгүй. Чамайг хэлсэн юм гэж

	Ууль уцаарлав.

	— Нээрэн үү?

	— Нээрэн байлгүй яах вэ. Христофер Робин «Бүгдэд нь... Бүгдэд нь хэл» гэсэн.

	— Ийааг орхиод бүгдэд нь хэл гэсэн үү?

	— Бүгдэд нь гэж Ууль унтууцав.

	— Аа, энэ лав андуурсан. Эргэлзэх юмгүй. Гэвч яах вэ, би очно. Гагцхүү бороо орвол намайг битгий муулаарай.

	Гэтэл тэр өдөр бороо орсонгүй. Христофер Робин урт модоор урт ширээ хий гээд бүгдээрээ ширээгээ тойрон сууцгаажээ. Христофер Робин ширээний нэг үзүүрт, Пүү-пүү нөгөө үзүүрт нь суужээ. Тэр хоёрын дунд нэг талаар нь. Ууль, Ийаа, Торой, нөгөө талаар нь Туулай, Рүү, Имж нар суулаа. Туулайн бүх найз, хамаатан саднууд газар, өвсөн дээр сууцгааж ширээнд сууж байгаа амьтдаас хэн нэг нь юм хэлэх эсвэл юм өгөх ч юм уу, цаг ч асууж магадгүй гэж горьдон хүлээцгээж байлаа.

	Рүү анх удаа үдэшлэгт ирж байгаа учир тун их хөөрөн баясжээ. Бүгд суудлаа эзлэн суумагц Рүү ярьж эхлэв.

	— Сайн. Сайн байна уу, Рүү.

	Рүү босож суугаад нэг хэсэг суудал дээрээ үсэрч байснаа дахиад л

	— Сайн байна уу. Торой гэж хашхирав. Цаадах нь тун ч юм хэлэх завгүй байсан учир савраараа дохив.

	— Сайн байна уу, Ийаа?

	— Ийаа Рүү рүү харж гунигтайгаар толгойгоо дохив. Тэгээд «Мөдхөн бороо орно. Миний худалчийг үзээрэй» гэж хэллээ.

	Рүү орж уу, үгүй юу гэж үзэхээр харсан боловч ороогүй байсан учир: «Сайн байна уу, Ууль» гэж Уультай ярьж эхлэв.

	Ууль «Миний бяцхан найз, сайн байна уу?» гэж найрсаг хэлээд нэг найзад нь саяхан тохиолдсон явдлын тухай Христофер Робин ярьж байснаа үргэлжлүүлэв. Христофер Робин тэр найзыг нь таньдаггүй байжээ. Имж «Эхлээд сүүгээ уу, хүү минь. Яриагаа дараа нь гоё бол» гэж Рүүд хэллээ. Гэтэл Рүү сүүгээ ууж байснаа ярих, уух хоёрыг хоёулыг зэрэг хийж чадна гэж гэтэл нуруун дээрээ алгадуулсан учир дараа нь нэлээн удаан дуугай суужээ.

	Тэгээд бүгдээрээ идэж ууж бараг дууссаны дараа Христофер Робин босож халбагаараа ширээ тогшсонд Рүүгээс бусад нь бүгд яриагаа зогсож чив чимээгүй болов. Рүү чанга зогьсож байснаа дөнгөж болиод өөрөө биш Туулайн хамаатан саднуудын нэгийг зогьссон болгох гэж хичээж суув.

	«Энэ үдэшлэг бол гавьяа байгуулсан амьтанд зориулсан үдэшлэг. Энэ нь хэн бэ гэдгийг бид бүгдээрээ мэдэж байгаа учир энэ бол түүнд зориулсан, түүний байгуулсан гавьяанд зориулсан үдэшлэг юм. Би түүнд бэлэг авчирсан. Энэ байна» гэж Христофер Робин ярив. Тэгээд Христофер Робин «Хаа байна?» гэж шивгэнэв. Христофер Робиныг юмаа эрж байх хооронд Ийаа сэтгэл нь хөдөлсөн янзтай ханиагаад ярьж гарав. Тэр энэ үдэшлэгийг өөртөө зориулсан гэж боджээ.

	«Нөхөд өө, энэ бол их сайхан хэрэг. Эсвэл, би Та бүхнийг өөрийнхөө үдэшлэгт ирсэнд их баяртай байна гэж хэлбэл дээр ч байж болох юм. Би юу хийсэн бэ? гэвэл юу ч хийгээгүй. Туулай Ууль, Имжээс бусад Та нарын аль нь ч гэсэн яг л адилхан. Аа бас Пүү-пүү байна. Миний ярьж байгаа зүйл Торой, Рүү хоёрт хамаагүй, яагаад гэвэл тэр хоёр дэндүү бага байна. Та нарын хэн нь ч адил, Миний л хийсэн шиг юм хийсэн. Гэтэл надад энэ бүхнийг зориуллаа» гэж Ийаа ярилаа.

	Рүү гэнэт санаандгүй найтаачхав. Тэгэхээр нь «Рүү хүү минь!» гэж Имж зэмлэсэн янзтай хэллээ.

	— Би найтаасан гэж үү? гэж Рүү жаахан гайхсан янзтай хэлэв.

	— Ийаа юу яриад байна аа? гэж Торой Пүүгээс шивгэнэн асуув.

	— Би мэдэхгүй юм байна гэж Пүү-пүү нэлээд дургүй янзтай хэлэв.

	— Үүнийг би чамд зориулсан үдэшлэг гэж бодсон юм.

	— Уг нь тийм байсан юм. Гэтэл биш юм байх.

	— Ийаагийнх байхаасаа чинийх л байх

	— Би ч тэгж бодож байна гэж Пүү-пүү хэлэв. Рүү дахиад л найтаав.

	— Миний хэлснээр... янз бүрийн шуугиан чимээнээс болоод миний ярьж байсан юм тасалдаад... гэж Ийаа нэлээд чанга, дуугаа ширүүсгэн ярьж эхэлтэл...

	— Энэ байна! гэж Христофер Робин баясан хашхирлаа.

	— Үүнийг тэнэг бамбарууш Пүүд өгөөдхөөрэй, энэ бол Пүү-пүүд зориулсан юм.

	— Пүүд гэнэ үү? гэж Ийаа асуув.

	— Тэгэлгүй яах вэ. Пүү-пүү бол бүх дэлхий дээрх хамгийн сайн баавгай байгаа юм.

	— Би мэдсэн. Ёстой өөгүй амьтан, ерөөсөө. Надад найз нөхөд бий. Өчигдөрхөн энэ тухай нэг нь надад хэлсэн. Өнгөрсөн долоо хоногт бил үү, долоо хоногийн өмнө бил үү Туулай «яадаг билээ, Туслаарай» гэсэн. Үргэлж ямар нэг юм болж байх юм гэж Ийаа ярьж байлаа.

	«Пүү-пүү, наадахыгаа онгойлго». «Наана чинь юу байна?». «Юу вэ гэдгийг би мэдэж байна». «Үгүй, чи мэдэхгүй» гэх мэтчилэн иймэрхүү юм бүгдээрээ хэлж учир, хэн нь юу хэлж байгаа нь мэдэгдэхгүй байв. Тэгээд Пүү-пүү чадлынхаа хэрээр юмаа түргэн задлахдаа уяаг нь тасалсангүй задлав. Уяа нь хэзээ нэг цагт хэрэг болж магадгүй гэж бодоод аятайхан задалжээ.

	Юу байгааг нь үзмэгцээ Пүү-пүү жигтэйхэн их баярлаад унах шахав. Энэ бол өнгийн харандааны хайрцаг байлаа Дотор нь Баавгайд зориулсан «Б» гэсэн тэмдэгтэй, Тусч Баавгайд зориулсан «ТБ». Зоригт Баавгайд зориулсан «ЗБ» гэсэн тэмдэгтэй харандаанууд байлаа. Бас харандаа үзүүрлэдэг хутга, буруу биччихвэл баллаад арилгачихдаг баллуур, шугам, тэр шугам нь ямар юмыг ямар хэмжээтэйг нь мэдэх гэвэл хэмжиж болох хэмжүүртэй бөгөөд хөх, улаан, ногоон харандаанууд байв. Энэ бүх сайхан юмнууд бүгдээрээ хайрцаг дотор тус тусдаа байлаа. Энэ бүхнийг бүгдийг Пүү-пүүд өгчээ.

	— Ай гэж Пүү-пүүг хэлэхэд Ийаагаас бусад нь бүгдээрээ «Ай, Пүү» гэжээ.

	— Баярлалаа гэж Пүү-пүү хэлэв.

	Тэгтэл «Энэ бичгийн ажил. Харандаа мэтийн хэрэггүй юмнууд. Хэрэв надаас асуувал энэ бол хэтэрхий юм. Хэрэггүй мод. Юу ч биш» гэж Ийаа дотроо ярьж суулаа.

	Сүүлд нь бүгдээрээ Христофер Робинд «Баярлалаа», «Баяртай» гэж хэлсний дараа Пүү-пүү Торой хоёр бодлогоширсон янзтай гэр рүүгээ явцгааж байлаа. Тэр хоёр нэлээн удаан дуугүй явцгаав. Жаахан явж байгаад

	— Чи өглөө босонгуутаа хамгийн түрүүнд юу гэж хэлдэг вэ? гэж Торой Пүү-пүүгээс асуув.

	— Өглөө юу идэх вэ? гэдэг. Чи юу гэж хэлдэг вэ? гэж Торойг асуухад

	— Би бол, өнөөдөр ямар сонин юм болох бол гэдэг гэв.

	Пүү-пүү бодлогоширсон янзтай толгой дохисноо «Энэ ч дүндээ дүн юм даа» гэж хэлжээ.

	 

	* * *

	 

	— Тэгээд юу болсон бэ? гэж Христофер Робин асуув.

	— Хэзээ?

	— Маргааш өглөө нь

	— Мэдэхгүй

	— Та бодож байгаад Пүү-пүү бид хоёрт ярьж чадах уу?

	— Та хоёр их сонирхоод байгаа бол бололгүй яах вэ.

	— Пүү-пүү дуртай л даа гэж Христофер Робин хэлэв. Христофер Робин гүнээ санаа алдаад баавгайнхаа хөлөөс барьж чирсээр хаалга руу явлаа. Хаалганы дэргэд очоод эргэж «Намайг усанд орохоор очих уу?» гэж асуув.

	— Очно гэж эцэг нь хэллээ.

	— Пүү-пүүгийн харандааны хайрцаг минийхээс их гоё уу?

	— Яг чинийх шиг

	Христофер Робин толгойгоо дохиод гарлаа Дараа нь Винни-Пүүгийн пүн-пүн-пүн гээд Робины араас шатаар гарч явах нь дуулдав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

